
Dino Butssati


  (1906-1972)


  XX asr jahon hikoyachiligining betakror namoyandalaridan biri italyan adibi Dino Butssatidir. U 1906 yilda Italiyaning Belluno viloyatida tug‘ilib, 1972 yilda Milanda vafot etgan.


  Ko‘p yillar Milandagi “Korrera della Sera” gazetasida ishlagan. Yozuvchining “Tog‘li Barnabbo” (1933), “Eski o‘rmon siri” (1935), “Tatar cho‘li” (1940), “Muhabbat” (1963) romanlari, “Yiriklashtirilgan qiyofa” (1960), “Ayiqlarning Sitsiliyaga g‘aroyib bosqini” (1945) va boshqa qissalari, ko‘pgina hikoya va dramalari mashhur. Chunonchi, “Tatar cho‘li” romani bilan “Qiziq voqea” dramasini frantsuz tiliga Alber Kamyu tarjima qilgan.


  “Tatar cho‘li” romani Borxesning shaxsiy kutubxonasidagi eng ardoqli asarlardan biri hisoblangan. Yozuvchining 1958 yilda chop etilgan “Oltmish hikoya” to‘plami Italiyaning eng obro‘li “Strega” adabiy mukofoti bilan taqdirlangan.“La Skala”dagi shov-shuv” hikoyasini esa, Andre Morua ikkinchi jahon urushidan keyingi butun Yevropa adabiyotida dunyoga kelgan eng haqqoniy asar sifatida baholagan.


  Jahon adabiyotini puxta biladigan yozuvchilarimizdan biri, filologiya fanlari doktori Xurshid Do‘stmuhammad bir hikoyasini Dino Butstsatining “Yetti qavat” hikoyasiga tatabbu tarzida yozgani adabiy jamoatchilikka yaxshi ma’lum...


  Dino Butstsatining sevimli yozuvchilaridan biri Edgar Po bo‘lgani, albatta, bejiz emasdir. Yozuvchi Mopassan, Tagor, Chexov, O. Genri, Stefan Sveyg, Edgar Po, Sabohiddin Ali, Aziz Nesin, Muhammad Ali Jamolzoda kabi jahonning mashhur hikoyanavislari qatorida haqli ravishda tura oladi.


  Adib qalamiga mansub jami ikki yuzga yaqin hikoyaning aksariyati ko‘pgina tillarga tarjima qilingan. Bu hikoyalarning eng muhim fazilatlari yorqin chizib ko‘rsatilgan lavha – mumtoz tasviriy aniqligi, qisqaligi, sharqona mubolag‘a, majoz va asotirlarga boyligida deyish mumkin.


  Dino Butssati


  EYNSHTEYN BILAN IBLISVACHCHA


  (hikoya)


  Kuz oqshomlarining birida Albert Eynshteyn Priston (Nyu Jersi shtati) yo‘lkalari bo‘ylab kezib yurar ekan, bir g‘ayritabiiy voqeani boshidan kechirdi. Uning o‘z holiga tashlab qo‘yilgan o‘y-fikrlari bu damda zanjiridan xalos bo‘lgan it misoli daydishar, o‘z sohiblarini nazar-pisand qilishmasdi. Qizig‘i shundaki, ayni befayz va behalovat lahzalar Eynshteynni umr bo‘yi intilgan-u, ammo ro‘yobiga umidi so‘ngan orzusi bilan qovushtirdi. Kiprik qoqqudek fursat ichida u makon evrilishiga guvoh bo‘ldi, uning nigohi, xuddi siz ushbu varaqni chor tarafdan ko‘rib turganingizdek, o‘zga olamni birbutun qamrab oldi.


  Garchi, insoniyat ko‘zlari ilg‘ay oladigan makondan o‘zga o‘lchamda ham olamlar mavjudligi allaqachonlar isbotini topgan bo‘lsa-da, bunga hamon inson tafakkuuri uchun jumboq bo‘lmish voqelik deya, shubha bilan qarab kelinadi. Go‘yoki o‘sha olam bilan biz yashayotgan olam o‘rtasida ko‘rinmas bir devor bordek o‘zining uchqur tafakkuri qanotida tobora ko‘kka yuksalib borayotgan inson nogahon shu devorga peshonasini uradi-da, parvoz nihoya topadi. Na Platon, na Pifagor, na Dante, bugun hayot bo‘lganlarida ham, ushbu devorni ishg‘ol qila olishmagan bo‘lardi, illo, bizning miyamiz bunday haqiqatlarni sig‘dirishga qodir emas.


  Zotan, dunyoda o‘sha begona olam sarhadlarini tajriba va uzluksiz riyozat orqali egallash mumkin, deya fikr qilguvchilar ham yo‘q emas. Yer yuzida paravozlar suron solib kezar, domna pechlari guvillar, urush va o‘lim vahshati davom etar, so‘lim xiyobonlar oshiq-ma’shuqlar bo‘salari tovushiga bezabonlarcha some’lik qilar, bir so‘z bilan hayot oqimi o‘z yo‘lida oqar ekan, qandaydir darveshnamo olimlarning mislsiz riyozatlari orqasida bir lahza o‘sha makon chegaralariga qadam qo‘yganlari, uning sir-sinoatlaridan voqif bo‘laroq, ko‘z yumguncha o‘tgan vaqt orasida ortga qaytganlari, inson oyog‘i yetmagan cho‘qqini zabt etganlari haqida afsonalar yuradi.


  Biroq ushbu buyuk hodisotdan kimsa xabar topmaydi, birov u qahramonni tabriklamaydi ham, na tantanalar, na intervyular uyushtiriladi, na qahramonga biror nishon berishadi. Chunki bunday hodisalar xoslar uchun maxsus. Qahramon bu haqda bor-yo‘g‘i “Men u dunyoga borib keldim”, deyishi mumkin, vassalom. Axir unda o‘zga olamda bo‘lganini tasdiqlovchi na biror surat, na hujjat-dalil bor.


  Voqean, shunday hodisa ro‘y berib qolgudek bo‘lsa, o‘z tafakkurimiz vositasida o‘sha o‘zga olamga tirqish topa olsak – biz uchun mavhum bir formuladan boshqa narsa bo‘lmagan, bizdan tom ma’noda tashqarida bo‘lgan olam ayni chog‘da hayotimizning o‘ziga aylanadi. O! U lahzalarda o‘zligimizdan, qayg‘u, quvonch, tashvish atalmish yuklarimizdan birato‘la xalos bo‘lamiz. Inson tafakkuri naqadar bepoyon-a!


  Xuddi shunday voqea, osmon billuriy ranglarga chulg‘angan, shahar chiroqlari go‘yo Zuhro yulduzi bilan bahs boylashgandek, u yer, bu yerda miltillay boshlagan ajoyib kuz oqshomlarining birida professor Albert Eynshteyn bilan ham sodir bo‘ldi. Uning qalbi – o‘sha sir-sinoatga boy bir parcha go‘sht – Xudoning marihamatini his qildi. Zero, Eynshteyn donishmand odam edi. Dunyo havaslariga parvo qilmasdi. Ammo ayni lahzalarda u o‘zini odamlar izdihomidan yuksaklarda his qildi. Non ushog‘iga intizor gado favqulodda bir xumcha oltin topib olgandi go‘yo.


  Go‘yo Eynshteynning nomunosib o‘ylariga jazodek, sirli haqiqat qanday paydo bo‘lgan bo‘lsa, shunchalik kutilmaganda, daf’atan ko‘zdan yo‘qoldi. Ayni damda professor hozir bo‘lgan makonining o‘ziga tamomila notanish ekanini anglab qoldi. U chetlari jonli devor bilan to‘silgan uzun yo‘lak bo‘ylab ketib borar, atrofida imorat tugul biror tirik jon ko‘rinmasdi. Yo‘lak oxirida sariq-qora zebra tusida bo‘yalgan, shiftini sharsimon chiroq yoritib turgan benzakalonka ko‘rinardi, xolos. Yon tarafdagi skameykada, chamasi mijoz yo‘qligidan zerikibgina bir zanji o‘tirardi. Uning egnida ish kombinizoni, boshida esa beysbol shapkasi bor edi.


  Eynshteyn uning yonidan indamay o‘tib ketmoqchi edi, biroq zanji o‘rnidan turib u tomon odimladi.


  -Janob!-dedi u.


  Zanji o‘rnidan turgach, barzangi kelbati, xushbichim yuzi, bor bo‘y-basti bilan mukammal bir afrikalikni o‘zida mujassam etgani ko‘zga tashlandi. Tun qorong‘usida jilmayar ekan, marjondek tishlari yarqirab ko‘rinardi.


  -Janob,-dedi u,-sizda gugurt topilmaydimi?-va cho‘g‘i so‘ngan sigareta bilan unga yaqin keldi.


  -Chekmayman,-Eynshteyn javob bera turib to‘xtadi, to‘g‘rirog‘i uni qiziqish va hayronlik to‘xtatgan edi.


  Shunda zanji so‘radi:


  -Balki menga aroq puli berarsiz?


  U mirzaterakdek naynov, navqiron, ustiga-ustak surbetgina edi.


  Eynshteyn cho‘ntaklarini timiskiladi.


  -Bilmadim-da… Yonimda sariq chaqa ham topilmasov… Sayrga pul olib chiqadigan odatim yo‘q…Rosti gap afsusdaman…-der ekan ketishga chog‘landi.


  -Shunisiga ham qulluq,-dedi zanji,-ammo, ma’zur tutasiz…


  -Yana nima?-malollandi Eynshteyn.


  -Siz menga keraksiz. Bu yerga asli shuning uchun kelganman.


  -Men kerakman?! Nima gap o‘zi?!


  -Menga keraksiz,-takrorladi zanji,-bir muhim ish yuzasidan. Buni faqat qulog‘ingizga aytishim mumkin.


  Ayni damda tun pardasi yanada quyuqlashgan, bunga sari zanjining tishlari olldingidan ham oppoqroq ko‘rinardi. Zanji Eynshteynning qulog‘iga engashdi.


  -Men – jon olguvchi farishtaman,-shivirladi u,-joningni olgani keldim.


  Eynshteyn bir qadam ortga chekindi.


  -Menimcha,-dedi u ovozi jiddiylashib,-menimcha, ko‘proq ichib qo‘yganga o‘xshaysan, og‘ayni.


  -Men – o‘lim farishtasiman,-ta’kidladi zanji,-qara…


  U jonli devordan yam-yashil bir novdani sindirib oldi. Oradan lahza o‘tmay uning qop-qora qo‘llarida yashnab turgan barglarning rangi siniqdi, so‘lishga tushdi, so‘ng esa kulga aylandi. Zanji bir puflab kaftidagi kulni ko‘kka sovurdi.


  Eynshteyn boshini egdi.


  -Jin ursin. Demak, kunim bitibdi-da…Qanday qilib – shu ahvolda, tun qorong‘usida, yo‘lning qoq o‘rtasidami?!..


  -Menga shunday buyurilgan.


  Eynshteyn atrofiga olazarak boqdi, tirik jondan nishon yo‘q edi. Hammasi avvalgidek: uzun yo‘lak, pastlikda chiroqlar mo‘ltiraydi, chorraha tomondan avtomobillar qizil ko‘zlarini tikadi.


  Falak gumbazida yulduzlar jimiri, Zuhro yulduzi quyi ingan.


  Eynshteyn chuqur tin olib dedi:


  -Menga qara, birodar, bir oy muhlat berolmaysanmi? Tugata olmagan bir muhim ishim bor, shuni yakunlagan kunim kelsang degandim. O’tinaman faqat bir oygina…


  -Kashf etmoqchi bo‘lgan narsangni,-ta’kidladi “zanji”,-men bilan boradigan joyingda so‘zsiz topasan.


  -Bu boshqa-boshqa narsalar: u dunyoda mehnatsiz topilgan kashfiyotning qiymati nima bo‘lardi. Mening kashfiyotim esa odamlar uchun koni foyda. O’ttiz yildan beri shuning ustida ter to‘kaman. Orzuyim ushalay deganda-ya…


  “Zanji” ishshaydi.


  -Bir oy deysanmi?..Mayli, ammo muddating yetgandan so‘ng qochib qolishni xayolingga ham keltirma. Osmonga chiqsang oyog‘ingdan, yerga kirsang qulog‘ingdan tortib olaman.


  Eynshteyn yana nimadir demoqchi bo‘lib boshini ko‘targanida, suhbatdoshidan asar ham topmadi.


  Bir oy deganlari hijrondagi oshiq uchun qanchalar ko‘p muddat bo‘lsa, ajalini kutayotgan bechora uchun soniyadan-da qisqa ekan. Soniya nima bo‘pti bir nafas singari shiddatkor va aniq. Mana u o‘tdi-ketdi. Eynshteyn va’dasiga vafo qilib, belgilangan joyga yo‘l oldi. O’sha benzakalonka, o‘sha skameyka, unda “zanji” o‘tiribdi. Faqat bu safar u kombinizoni ustidan harbiylar kamzulini kiyib olgan: axir havo sovib qolgan-da.


  -Men keldim,-dedi Eynishteyn uning yelkasiga turtib.


  -Qalay, ishlaringni bitirdingmi?


  -Yo‘q, tugata olmadim,-og‘ir xo‘rsindi olim,-menga yana bir oy muhlat ber! Qasam ichaman. Bu safar tugataman. Ishon, kunu tun quldek ishladim, baribir ulgurmadim. Ammo arzimagan ish qoldi.


  “Zanji” orqa o‘girib o‘tirgan holatida yelka qisdi.


  -Siz – Odam bolalari, hammangiz bir go‘rsiz. Sizga mudom nimadir yetishmaydi. Sira birovdan minnaddor bo‘lmaysiz. Bir soniya ortiqroq yashash uchun tiz cho‘kib oyoq o‘pishga-da tayyorsiz. Bahona topishni-ku qiyib qo‘yasiz.


  -Men qilayotgan kashfiyot o‘ta murakkab. Hali inson zotiga nasib etmagan…


  -Bo‘ldi, bilaman, bilaman,-gapni shart kesdi “zanji”, -hikmat toshi yaratmoqchisan, shundaymi?


  Shundan so‘ng har ikkisi jim qolishdi. Sertuman, sovuq kuz oqshomi etni junjuktiradi. Bunday tunda uyda yotganga ne yetsin.


  -Men nima qilay endi?-so‘radi Eynshteyn.


  -Bo‘pti ketaver…Lekin bir oy ko‘z ochib yumguncha o‘tib ketadi.


  Chindan ham bir oy ko‘z ochib yumguncha o‘tib ketdi. Vaqtning bu qadar ochofatligi shunda bilindi.


  O’sha dekabr tunida izg‘irin esar, yakkam-dukkam chirindi xazonlarni o‘ynatar, olimning bosh kiyimi ostidan chiqib turgan oppoq sochlariga changal solardi. O’sha benzakalonka, bu safar skameykada boshiga qalin salla o‘ragan o‘sha “zanji” sovuqning zo‘ridan dildirab o‘tirardi.


  Eyniishteyn unga yaqin kelib, yelkasiga dadil turtdi.


  -Men keldim.


  “Zanji”ning sovuqdan tishlari takirlar, kamzo‘liga o‘ranib olgandi.


  -Ha, senmisan?


  -Men.


  -Demak, tugatibsan-da?


  -Xudoga shukur, tugatdim.


  -Yuz yillik o‘yini intiho topibdi-da! Har holda armoning qolmagandir? Boqiylik sirini ochgandirsan?


  -Ha,-Eynshteyn jilmayib javob qilar ekan, yo‘talib qo‘ydi,-nafsilamrini aytganda hammasi joyiga tushdi.


  -Ketdikmi bo‘lmasam? Safarga tayyormisan?


  -Albatta, kelishganmiz-ku.


  “Zanji” ilkis sakrab turdi va shunday qahqaha otdiki, faqat iblisgina bunday kulishi mumkin edi. Keyin o‘ng qo‘lining kursatkich barmog‘i bilan Eynishteynning qorniga bir turtgan edi, u muvozanatini yo‘qotib, oyog‘ida zo‘rg‘a turib qoldi.


  -Yaxshi, yaxshi keksa qaroqchi…uyingga jo‘na, tez bo‘l, yugur, bu sovuqda o‘pkangni oldirib qo‘ymasingdan… Hozircha menga keraging yo‘q.


  -Meni qo‘yvormoqchimisan? Unda bu ko‘rsatgan hunaringni qanday tushunish kerak?


  -Bularning barisi ishingni tezroq tugatishing uchun edi, vassalom. Men maqsadimga erishdim…Seni shunday qo‘rqitmaganimda, kim bilsin yana qancha cho‘zar eding?!


  -Mening ishim?.. Buning senga nima qizig‘i bor?


  “Zanji” tirjaydi.


  -Menga-ku kerak joyi ham yo‘g‘-a… Ko‘rmaysanmi, rahbariyat, yer osti dunyosining hukmdori – ustozim iblis… Uning aytishicha, avvalgi kashfiyoting ham shaytanat dunyosi uchun katta foyda bergan. Bunda shaxsan sen aybdor bo‘lmasang ham, shunday bo‘lgani rost. Senga bu yoqadimi, yoqmaydimi ixtiyoring o‘zingda, janob professor, lekin kashfiyoting jahannamga mislsiz foyda olib keldi… Endi yangi kashfiyotingdan foydalanishni o‘ylayapmiz.


  -Bo‘lmagan gap!-norozi chinqirdi Eynishteyn.-Dunyoda undan bezararroq narsa bor ekanmi? Bu shunchaki formula, mutloq mavhumiyat xolos…


  -Yashshavor,-qichqirdi iblisvachcha, yana olimning qorniga turtar ekan.-Yashshavor, azamat! Seningcha meni bu yoqqa o‘ynagani yuborishganmi? O’ylaysanki, ular xato qilishganmi?.. Yo‘q-yo‘q, sen yaxshi ishlading. Zulmatdagi og‘alarim sendan xursand bo‘lishadi endi!.. Eh sen bilganingda edi!..


  -Nimani, nimani bilganimda edi?


  Ammo iblisvachcha g‘oyib bo‘lgan, atrofda na banzakalonka, na skameykadan nishon bor edi. Yolg‘iz tun, izg‘irin shamol va uzoq chorrahadagi avtomobil chiroqlarigina ko‘zga tashlanardi…


  Rus tilidan Uzoq Jo‘raqulov tarjimasi


  Dino Butssati



  YETTI QAVAT


  (hikoya)


  Bir kecha-kunduz poezdda silkina-silkina toriqqan Juzeppe Korte martning yarimyorug‘ sahar-mardonida o‘sha mashhur klinika joylashgan shaharga yetib keldi. Issig‘i jinday baland esa-da, biroq shunga qaramasdan, vokzaldan kasalxonagacha bo‘lgan yo‘lni jomadonini ko‘targancha piyoda bosib bordi.


    Juzeppe Korte kasallikning yengil shakli bilan og‘rigandi, buning ustiga dardning boshlang‘ich davri edi, xolos, shunga qaramay, unga katta shuhrat qozongan, aynan shu kasallikni davolashga ixtisoslashgan ushbu klinikaga murojaat qilishni maslahat berishdi; bu dovrug‘ unga bu yerdagi tabiblar eng bilimdonu asbob-uskunalar oqil va samarali degan ishonchni bag‘ishlardi.


    Juzeppe Korte qachondir tasodifan allaqanday reklama taqdimqog‘ozida ko‘ziga tushgan suratdagi klinikani uzoqdan ko‘riboq darhol tanidi — kasalxona unda ajib taassurot qoldirdi. Ayvonlari galma-gal chiqarib-kirg‘izib qurilgan bu yetti qavatli oppoq bino nimasi bilandir mehmonxonaga ham o‘xshab ketardi. Kasalxonani hamma tomondan baland daraxtlar o‘rab turardi.


    Umumiy tibbiy ko‘rikdan o‘tgan Juzeppe Korteni yanada sinchkov tekshiruv oldidan eng yuqoriga — yettinchi qavatga joylashtirishdi. Xona quvnoqlikka moyil edi, ozodaligidan yarqirab turardi — jihozlar yorug‘, darpardalar qorday oppoq, yog‘och oromkursilar alvon rangin matoga chulg‘angandi. Derazadan shaharning eng go‘zal mavzelaridan biri dilga huzur bag‘ishlab yaqqol ko‘rinib turardi. Bu yerda hamma narsa xotirjamlik, mehmondo‘stlik nafasini ufurar, ko‘ngilga umid urug‘ini sochardi.


    Juzeppe Korte darhol to‘shakka cho‘zildi, bosh ustidagi chiroqni yoqdi-da, o‘zi bilan olib kelgan kitobini o‘qishga tutindi. Birozdan so‘ng xonaga hamshira kirdi, biror narsa kerak-kerakmasligini surishtirdi.


    Juzeppe Kortega hech narsa kerakmasdi, ammo u qizni gapga solib, kasalxona haqida kengroq ma’lumot surishtirishga tushdi. Shu yo‘sinda u bu klinikaning g‘alati bir o‘ziga xosligidan xabardor bo‘ldi. Mijozlarni bu yerda kasalligining og‘ir-engilligiga qarab qavatlarga taqsimlashar ekan. Eng yuqori, yettinchi qavat dardi hammadan ham yengillar uchun mo‘ljallangan. Oltinchi qavatga dardi unchalik og‘ir bo‘lmasa-da, har holda uncha-muncha xavotirli tomoni borlar yotqiziladi. Beshinchi qavatda esa ahvoli ruhiyasi ancha og‘ir bo‘lganlar davolanardilar, shu tariqa — qavatma-qavat tushilaveradi. Ikkinchi qavatda kasali juda og‘ir sho‘rliklar yotar edi. Birinchi qavatda esa — endi dunyodan ilinji batamom uzilganlar, tuzalishidan umid yo‘qlar...


    Bu o‘ziga xos tizim nafaqat xizmat qilishni yengillashtirardi, shu bilan barcha qaysidir bir dardi yengil bemorni bedavo qo‘shnisining ingrog‘i behuzur qilishining ham oldini olar, har bir qavatda bir taxlitdagi vaziyatni yaratish imkonini berardi. Boshqa tomondan, bunday tartib davolash va qarovni to‘g‘ri taqsimlash imkonini ham tug‘dirardi.


    Natijada o‘ziga xos pog‘ona yuzaga kelgandi — kasallar dardining jiddiyligiga qarab yettita alohida toifaga bo‘lingan edi. Har bir qavat go‘yo o‘z qoidalari va an’analariga ega mustaqil dunyochaga aylangan edi. Har bir bo‘limni o‘z tabibi boshqarishini hisobga olsak, har bir qavatdagi davolash usullarida ham unchalik bo‘lmasa-da, muayyan farqlar borligi aniq; ammo umumiy rahbarlikni direktor amalga oshirar, institutning barcha ishlarini u bir yo‘singa solib turardi.


    Hamshira chiqib ketgach, Juzeppe Korte, issig‘i tushganiga batamom ishonch hosil qilib, o‘rnidan turdi, xona bo‘ylab bir necha qadam qo‘ydi-da, derazadan qaradi — yo‘q, notanish shaharning qiyofasiga termulib, huzur qilish uchunmas, oyna orqali pastki qavatlardagi xonalardagi boshqa kasallarni ko‘rish umidida qaradi. Peshayvonlardagi kirgan-chiqqan ko‘shklar bunga imkon berardi. Juzeppe Korte diqqatini birinchi qavatdagi derazalarga jamladi, ammo ular ancha olisda, pastda edi, yonboshidangina ko‘rinardi, uning diqqatini tortadigan qiziqroq narsa ko‘zga tashlanmadi. Derazalarning ko‘pchilmigida parda tushirilgan, ular rangpar qopqalar bilan qattiq berkitib qo‘yilgan edi.


    Shu joyiga kelganda Korte qo‘shni xonadan qandaydir erkak kishi bo‘y cho‘zayotganini sezib qoldi. Ular bir-birlariga uzoq termuldilar, havaslari tobora ortayotganiga qaramay, na bu, na u gap qo‘shishga botinmasdi. Nihoyat Juzeppe Korte o‘zini jamlab, so‘radi:


    - Siz ham yaqinda keldingizmi?


    - Afsuski, yo‘q, — erkak javob berdi, — kelganimga ikki oycha bo‘lib qoldi... — Biroq sukut saqlab, u gapni qanday davom ettirishni bilib-bilmay, qo‘shib qo‘ydi: — Men pastda o‘z akamga qarab turgandim.


    - Akangizga?


    - Ha, — dedi notanish odam. — Biz u bilan kasalxonaga birga tushdik, — bunday hodisa kam uchraydi — ammo uning ahvoli kundan-kunga yomonlashaverdi, qarabsizki, u endi to‘rtinchigacha bordi.Odamni vahima bosadi.


    - To‘rtinchigacha, deganingiz nimasi?


    - To‘rtinchi qavatgacha, — tushuntirdi u, notanish qo‘shnisining yuzidagi qayg‘u va darddoshlikni ko‘rib, Juzeppe Korteni qo‘rquv bosdi, badani sovub ketdi.


    - Nima to‘rtinchi qavatda shu qadar og‘ir kasallar yotadimi? — u ehtiyotkorlik bilan so‘radi.


    - Ey, xudoyim, — erkak boshini sekin chayqab gap qotdi, — ular, albatta, hali umidi batamom uzilganlar emas, ammo, har holda, u yerga tushishning quvonadigan joyi yo‘q.


    - Unday bo‘lsa, — Korte biz shaxsan o‘zimizga taalluqli bo‘lmagan qayg‘uli narsalar haqida gapiradigan ohangda quvnoq ko‘tarinkilik bilan yana so‘radi, — unday bo‘lsa, to‘rtinchi qavatda bu qadar og‘ir kasallar yotsa, birinchi qavatga kimni yotqizishadi?


    - Voh, birinchida butkul o‘layozganlar. U yerda do‘xtirlarga ish qolmagan. U yog‘i faqat ruhoniylarninng tashvishi. Yana go‘rkov-po‘rkov deganday...


    - Ammo birinchi qavatda kasallar juda oz-ku, — Korte gapni bo‘ldi, go‘yo u fikrini tezroq tasdiqlab olmoqchiday edi, — deyarli barcha xonalar bekitilgan.


    - Hozir, rostdan ham, ozchilik, ammo ertalab yetarli edi, — notanish kishi zo‘rg‘a seziladigan kulgu bilan javob berdi, — deraza qopqalari tushirilgan xonalarda kimdir yaqindagina o‘lgan. Boshqa qavatlarda hamma qopqalar ko‘tarilganini ko‘rib turgan bo‘lsangiz kerak? Biroq meni kechirasiz, — u derazadan ohista uzoqlashayotib qo‘shib qo‘ydi, — sovuq tushayotir, shekilli. To‘shakka biroz cho‘zilay. Sizga esa barcha yaxshiliklar yor bo‘lsin...


    Erkak ko‘zdan g‘oyib bo‘ldi, deraza kuch bilan yopildi, keyin qo‘shni xonada chiroq yondi. Juzeppe Korte esa hali-hanuz deraza oldida qotib turar, birinchi qavat derazalarining zich berkitilgan qopqalariga tikilgancha qolgandi. U uzluksiz, dardchil bir qiziquvchanlik bilan termular, kasallar o‘lish uchun joylanadigan birinchi qavatning qayg‘uli sirlarini tasavvur qilishga urinardi, o‘zining bu qavatdan uzoq ekanini o‘ylarkan, ko‘ngliga allaqanday ko‘tarinkilik quyildi. Ayni paytda shaharga kechki qorong‘ulik cho‘kdi. Ulkan kasalxonaning yuzlab derazalarida birin-ketin chiroq yondi — uzoqdan uni bayramona yoritilgan caroyga o‘xshatish mumkin edi. Faqat birinchi qavatda — o‘sha yoqda, olisda, eng pastda — bir necha derazalar o‘liklarni berkitib ko‘r va qorong‘uligicha qolgandi.


    Tibbiy ko‘rik natijalari Juzeppe Korteni ancha tinglantirdi. U yomon oqibatlarni tasavvur qilishga moyil edi, ich-ichida shafqatsiz hukmni kutar, tayyorlanib borardi va agar tabib uni bir qavat pastga joylashtirish lozimligini aytsa ham hech hayratlanmasdi. Aslida esa, umumiy ahvol avvalgiday yaxshi bo‘lsa-da, issig‘i butkul tushmayotgan edi. Biroq do‘xtirning so‘zlari nafaqat samimiy, hatto ancha ko‘ngilni ko‘taradigan edi.


    - Kasallikning kurtaklari bor, — dedi u, — biroq juda yengil ko‘rinishda; ikki-uch haftada ehtimol, hammasi o‘tib ketsa kerak.


    - Demak, men yettinchi qavatda qolaman-a! — xavotirga to‘lib so‘radi Juzeppe Korte.


    - Iya, bo‘lmasa-chi! — tabibi uning yelkasini do‘stona qoqib qo‘ydi. — Xo‘sh, ayting-chi, sizningcha, bo‘lmasa sizni qayoqqa joylashtirish kerak? Balkim, to‘rtinchigadir? — so‘radi u kulib, go‘yo bu eng mumkin bo‘lmagan ehtimol edi.


    - Qanday yaxshi, qanday soz,- dedi Korte, — bilasizmi, kasal bo‘lib qolsang, hamisha eng dahshatli oqibatlarni tasavvur eta boshlarkansan...


    Juzeppe Korte rostdan ham avvaldan joylashtirilgan xonasida qoldi. O‘rnidan turishga ruxsat berilgan ayrim kunlari boshqa xonalardagi ayrim bemorlar bilan ham tanishib ulgurdi. U do‘xtirlarning barcha ko‘rsatmalarini sidqidildan bajarar, tezroq sog‘ayishiga astoydil urinar, biroq, shunga qaramay, uning ahvoli, bil’aks, hech bir o‘zgarishsiz qolayotgandi.  


    Qavatning katta feldsheri Juzeppe Kortening xonasiga kirib kelganda yotganiga taxminan o‘n kunlar bo‘lgandi. Feldsher do‘stona bir iltimos bilan tashrif buyurgandi: ertaga bir ayol ikkita bolasi bilan yotadi; ular uchun aynan uning xonasi yonidagi ikkita xona bo‘sh, ammo ularga uchinchi xona yetishmaydi, janob Korte boshqa shunday qulay, shunday huzurli xonaga o‘tishga rozi bo‘larmikin?


    Juzeppe Korte, turgan gapki, qarshilik qilmadi; bu xonami yo boshqa xonami — baribir emasmi; ehtimol, o‘sha yangi xonada unga yangi va yanada yaxshiroq hamshira qo‘yishar.


    - Sizga chin ko‘ngildan minnatdorchilik bildiraman,- dedi katta feldsher yengil tavoze bilan. — Sizday insonning bu qadar xayrli ish qilishi hayratlanarli emas. Agar qarshi bo‘lmasangiz, ko‘chishni bir soatlardan so‘ng boshlasak. Faqat shuni unutmangki, bir qavat pastga tushishimizga to‘g‘ri keladi, — u go‘yo gap butkul arzimas narsa haqida borayotganday sokin va ravon ovozda qo‘shib qo‘ydi — Afsuski, bu qavatda bo‘sh xonalar yo‘q. Biroq bu vaqtincha, ishoning, — Kortening tez qo‘zg‘alib yana to‘shakka cho‘kkanini va norozilik bildirish uchun gapga og‘iz juftlayotganini ko‘rgan feldsher shoshib aniqlik kiritdi,- vaqtincha. O‘ylaymanki, ikki-uch kundan so‘ng, biror-bir xona bo‘shashi bilan, siz yana yettinchi qavatga qaytishingiz mumkin.


    - Iqror bo‘lishim kerak, — Juzeppe Korte kulib dedi, — rostini aytishim kerak, — bunaqangi ko‘chish mening xohishimga unchalik to‘g‘ri kelmaydi.


    - Biroq sizni tibbiy xulosalarga ko‘ra ko‘chirayotganimiz yo‘q-ku; siz nima demoqchi ekaningizni juda yaxshi tushunib turibman, biroq gap o‘z bolalariga yaqinroq bo‘lgisi kelayotgan bir ayolga nisbatan g‘amxo‘rlik qilish haqida boryapti... Xudo haqqi, — u qahqaha otib kulgancha, qo‘shib qo‘ydi, — boshqa sabablar haqida o‘ylab ham o‘tirmang!..


    - Mayli, shunday bo‘la qolsin, — dedi Juzeppe Korte, — biroq menga bu noxushlikday tuyulyapti.


    Shunday qilib, Korte oltinchi qavatga o‘tdi, garchand bu ko‘chish kasalining yomonlashgani tufayli bo‘lmaganiga ishonchi komil bo‘lsa-da, unga o‘zi va odatdagi dunyo, sog‘lom odamlar dunyosi o‘rtasida allaqachon aniq seziladigan devor paydo bo‘lganini o‘ylash ancha noqulay edi. Yettinchi qavatda, qabul qilish manzilida bemor hali qolgan dunyo bilan ozmi-ko‘pmi aloqani sezardi: u yerdagi jamoatni odatdagi dunyoning davomi hisoblash ham mumkin edi. Oltinchi qavatga ko‘chgach esa, u kasalxona chegarasiga batamom kirdi, bu yerda endi hatto tafakkur biroz o‘zgacha edi — tabiblarda ham, hamshiralarda ham va hatto kasallarda ham. Bu yerda ushbu qavatga og‘ir shakli bilan bo‘lmasa-da, baribir, rostakamiga kasallarni joylashtirishlarini hamma tan olardi. Qo‘shni xonalarning bemorlari bilan, xodimlar va tabiblar bilan bo‘lgan ilk suhbatlardanoq Juzeppe Korte ko‘rdiki, bu bo‘limdagilar yettinchi qavatdagilarga yengil-elpi munosabatda ekanlar, yettinchi qavat birinchi navbatda ortiqcha shubhaga tushgan havaskor kasallar uchun deb hisoblasharkan; aytish mumkin bo‘lsa, hamma ish faqat oltinchi qavatdangina jiddiy boshlanadi.


    Ayni paytda Juzeppe Korte shuni tushundiki, agar yuqoriga, tibbiy xulosalarga muvofiq yotishi kerak bo‘lgan yettinchi qavatga qaytishni istaganda ham, u muqarrar qiyinchiliklarga duch keladi; yettinchi qavatga qaytish uchun u bu murakkab mexanizmni harakatga keltirishi kerak, buning uchun esa oz bo‘lsa-da, baribir ancha kuch sarflashi lozim; shubhasiz, agar uning o‘zi bu haqda tashvishga tushmasa, boshqa hech kim uni yuqori qavatga, “deyarli sog‘lar” oldiga qaytarishni o‘ylamaydi ham.


    Shuning uchun Juzeppe Korte o‘z huquqlarini poymol qildirmaslikka, harakatsizlik komiga tushmaslikka qaror qildi. Bo‘limdagi hamdardlari bilan suhbatlashganda, albatta, har gal shunga aniqlik kiritardiki, u bu kasallar jamoasida bor-yo‘g‘i bir necha kungina bo‘ladi, bir ayolga yaxshilik qilish uchun quyi qavatga tushishga uning o‘zi rozi bo‘lgan va, shubhasiz, biror-bir xona bo‘shashi bilan u tepaga qaytadi. Kasallar uning barcha gaplarini hech bir qiziqishsiz eshitar va ishonqiramay bosh chayqab qo‘yishardi.


    Yangi do‘xtir bilan suhbatlashgach, Juzeppe Kortening ishonchi to‘liq tasdiqlandi. U ham shuni tan oladiki, Juzeppe Korte bemalol yettinchi qavatda qolaverishi ham mumkin edi; unda kasalning ju-da yen-gil shakli, — yangi tabib bu ifodani ta’kidlash uchun atayin bo‘lib-bo‘lib aytdi, — biroq, mohiyatan olganda, u oltinchi qavatda Juzeppe Korte yanada yaxshiroq davolanishi mumkin deb hisoblaydi.


    - Bu gaplarni qo‘ying, — kasal qat’iyat bilan uning gapini bo‘ldi. — O‘zingiz aytyapsiz-ku, mening joyim — yettinchi qavatda va men o‘sha yoqqa qaytishni istayman.


    - Hech kim siz bilan bahslashayotgani yo‘q, — do‘xtir javob berdi, — men sizga faqat maslahat beraman, tabibingiz sifatida ham emas, sa-mi-miy do‘stingiz, habibingiz sifatida! Takror aytaman, sizda kasallikning juda yengil ko‘rinishi, hech vahima qilmasdan aytish mumkinki, siz umuman kasal ham emassiz, biroq, mening nazarimda, sizning ahvolingiz bunga o‘xshash hollardan yaralangan qismining qulami bilan ajralib turadi. Siz meni to‘g‘ri tushunishingizni istayman: kasallikning sur’ati past, ammo u sezilarli maydonni qamrab olgan; hujayralarning yemirilishi jarayoni, — Juzeppe Korte klinikada bo‘lish vaqti mobaynida bu vahshatli iborani ilk bor eshitib turardi, — hujayralarning yemirilish jarayoni, shubhasiz, hali boshlang‘ich bosqichida, ehtimol, hali boshlangan ham emasdir, ammo boshlanish tamoyillari, — men ta’kidlayman, — boshlanish va bir vaqtning o‘zida organizmning keng ko‘lamdagi qismini yaralash tamoyillari mavjud. Hatto xuddi shuning uchun ham, menga tuyuladiki, siz aynan shu yerda, davolash usullari yanada maxsuslashgan va faollashgan oltinchi qavatda davolashingiz maqsadga muvofiqdir.


    Bir kuni unga aytishdiki, kasalxona direktori, taomil bo‘yicha o‘z xodimlari bilan maslahatlashib, kasallarni taqsimlashning mavjud tartibini o‘zgartirishga qaror qilibdi. Kasallarning har biri — agar shunday deyish mumkin bo‘lsa — unvoniga ko‘ra yarim lavozim pastga tushiriladi. Har bir qavatda bemorlar ahvolining jiddiyligiga qarab ikki toifaga bo‘linadi (bunday bo‘lish davolovchi do‘xtirlar tomonidan batamom o‘zlariga qulay tarzda amalga oshirildi); endi kasallarning, aytish mumkinki, yuqori toifasi butkul rasmiy tarzda quyi qavatga o‘tkaziladigan bo‘ldi. Misol uchun, oltinchi qavat bemorlarining yarmi — ya’ni, kasallikning bir muncha quyushqondan chiqqan ko‘rinishi bilan og‘riganlar — beshinchi qavatga o‘tishlari lozim, yettini qavatning jinday og‘irroq kasallari — oltinchiga tushishlari kerak. Bu xabar Juzeppe Korteni xursand qildi, zero ko‘chishlarning bu qadar o‘ylangan tartibida yettinchi qavatga qaytishga erishish oson bo‘ladi.


    Biroq hamshira bilan suhbatda o‘zining bu umidi haqida gap ochishi bilanoq uni achchiq nadomat bosdi. Eshitdiki, uni rostdan ham ko‘chirishadi, biroq yuqoriga emas, pastga — yana bir qavat quyiga. Hamshira ham tushuntirib berishga qodir bo‘lmagan allaqanday sabablarga ko‘ra uni oltinchi qavatning “og‘ir” yarmisiga qo‘shib qo‘yishibdi, shuning uchun u beshinchi qavatga tushishi lozim.


    Hayronalikdan o‘zini o‘nglagan zahoti Juzeppe Korte g‘azab otiga mindi; baqira boshladi, uni aldaganlarini, quyi qavatga tushish haqida eshitishni ham istamasligini, uyga qaytishini, uning haq-huquqlari borligini, ularni hech kim poymol qilolmasligini, kasalxona ma’muriyati davolovchi tabiblarning xulosasini bu qadar oyoq-osti qilishi mumkin emasligini aytib qichqirishga tushdi.


    U shunday baqirdiki, uni tinchlantirish uchun do‘xtir chaqirishga majbur bo‘ldilar. Do‘xtir unga hayajonlanmaslikni maslahat berdi, aks holda issig‘i ko‘tarilishi mumkin, to‘g‘ri, anglashilmovchilik yuz bergan, har holda, qaysidir darajada... U avvalgiday iqror bo‘ldiki, haqiqatan olganda Juzeppe Korte yettinchi qavatda yotsa to‘g‘ri bo‘lardi, biroq uning ahvoliga kelganda, tabib qo‘shib qo‘yadiki, uning fikri biroz o‘zgacha. Axir, rostini aytganda, uning kasalligi, ayonki, ma’lum ma’noda, yaralanish ko‘lamining kengligiga ko‘ra oltinchi darajali kasallik deb qaralishi mumkin. Biroq tabibning o‘zi ham Korte qanday yo‘sinda o‘z qavatidan ancha og‘ir toifaga tushib qolganini tushunolmaydi. Ko‘rinib turibdiki, aynan shu bugun tongda Juzeppe Kortening klinik ahvolini so‘rab telefon qilgan ma’muriyat kotibi ko‘rsatmalarni yozib olish chog‘ida nimanidir chalkashtirib yuborganga o‘xshaydi. Balkim, ehtimoldan xoli emas, ma’muriyat Kortening ahvoliga tabibi bergan bahoni biroz “og‘irlashtirgan”, zero ma’muriyat Kortening davolovchi do‘xtirini tajribali ekanini tan olsa-da, o‘ta ko‘ngilchan odam hisoblaydi. Umuman olganda, vrach Kortega asabiylashmaslikni va ko‘chirishga qarshilik qilmaslikni maslahat berdi; zero muhimi — kasallikning kechish jarayoni, bemorni qaerga joylashtirishgani esa unchalik muhim emas.


    Davolashga kelsak, — qo‘shib qo‘ydi vrach, — Juzeppe Korte shikoyat qilmasa ham bo‘ladi; beshinchi qavatning do‘xtiri, shubhasiz katta e’tiborga ega; axir, bu deyarli muhim qoidaga aylangan, ya’ni qavat qancha quyida bo‘lsa, vrach shunchalik tajribaliroq bo‘ladi, ya’ni kasallik og‘irlashgani sari tabibi ham tajribali bo‘lishi kerak — har holda, ma’muriyat shunday hisoblaydi. Xonalar ham shunga yarasha shinam va qulay bo‘ladi. Derazadan ko‘rinadigan manzara ham shunga yarasha keng va chiroyli, faqat uchinchi qavatdan boshlab ufqni binoni o‘rab turgan daraxtlarning uchi to‘sa boshladi.


    Odatdagiday kechqurunlari issig‘i xuruj qilib turgan Juzeppe Korte bu uzundan-uzoq tafsilotlarni eshita-eshita charchay boshladi. Nihoyat, u sezdiki, adolatsiz ko‘chishga qarshilik qilish uchun kuchi ham, eng asosiysi istagi ham qolmayotir. Va, nihoyat, boshqa qarshilik va e’tirozlarsiz u o‘zini bir qavat pastga tushirishlariga rozi bo‘ldi.


    Beshinchi qavatga ko‘chirilgan Juzeppe Korte uchun endi faqat bir narsa ozgina bo‘lsa-da taskin berardi: vrachlar, hamshiralr va kasallarning yakdil fikriga ko‘ra, u bo‘limdagi bemorlar orasida — dardining og‘irlik darajasi eng yengili edi. Umuman, issig‘i chiqib turganini aytmasa, bu qavatda u o‘zini eng katta baxtiyor hisoblasa bo‘ladi. Ammo, boshqa tomondan, endi u va sog‘lom odamlar o‘rtasida ikkita to‘siq paydo bo‘lganini o‘ylash unga azob berardi.


    Bahor o‘z hukmini o‘tkazishga kirishdi, havo kun sayin isiy boshladi, biroq Juzeppe Korte endi derazadan boqishni birinchi kunlardagiday yaxshi ko‘rmay qo‘ydi; bunaqa qo‘rquvlar haqiqiy tentaklik bo‘lsa ham, u sezdiki, birinchi qavat derazalariga qarasa, — ularning deyarli barchasi avvalgiday zich yopilgan edi, — uning yelkasidan chumoli o‘rmalaganday bo‘lardi: u endi bu yopiq derazalarga ancha yaqin edi.


    Uning kasali, ayon bo‘lishicha, og‘irlashgani yo‘q. Biroq beshinchi qavatga o‘tganining to‘rtinchi kuni o‘ng oyog‘i qichimaga o‘xshash qandaydir donachalar bilan qoplandi-yu, hech tuzalay demadi. Bu holat, — dedi vrach, — uning asosiy kasalligi bilan bog‘liq emas, xavotir olishga arzimaydi, dunyodagi eng sog‘lom odam ham bu ahvolga tushishi mumkin. Bundan bir necha kunda qutulish uchun gamma-nurlar bilan faol davolash kerak.


    - Bu gamma-nurlar o‘zi bu kasalxonada bormi? — savol berdi Juzeppe Korte.


    - Albatta, — vrach g‘urur bilan javob qildi, — bizning klinikamizda barcha zarur narsalar bor. Faqat bir kichkina noqulaylikni aytmaganda...


    - Yana nima gap o‘zi? — Korte noayon sezgi bilan so‘roqlashga tushdi.


    - E, buni, bunday aytganda, noqulaylik deb aytmasa ham bo‘ladi, — do‘xtir o‘zini o‘nglab oldi. — Men shuni aytmoqchi edimki, nurlarni yuboruvchi uskuna faqat to‘rtinchi qavatda bor, men esa sizga har kuni uch marta zinadan tushib-chiqishni maslahat bermagan bo‘lardim.


    - Demak, xulosa shuki, hech narsa qilib bo‘lmaydi?


    - Nega endi, xulosa shuki, terining qizarishi o‘tib ketguncha siz to‘rtinchi qavatga vaqtincha tushib yashashga rozi bo‘lsangiz yaxshi bo‘lardi.


    - E-e, bo‘ldi, bas, yetar endi! — Juzeppe Korte g‘azablanib baqira boshladi. — Bu ko‘cha-ko‘chlar hiqildog‘imga keldi! — Mayli men yaxshisi shu yerda o‘laman, biroq to‘rtinchi qavatga tushmayman!


    - Xohishingiz, — do‘xtir uni asabiylashtirmaslik uchun murosa ohangida dedi, — biroq, bilib qo‘ying, davolovchi vrach sifatida men kuniga uch mahal zinadan tushib-chiqishingizni man qilaman.


    Eng yomoni, qichima yo‘qolish u yoqda tursin, kun sayin kengayib, izchil yoyila boshladi. Juzeppe Korte halovatini yo‘qotdi va to‘shakda tinimsiz to‘lg‘onishga tushdi. Shu alfozda uch kun o‘tdi, u juda g‘azablandi, biroq keyin chekinishga majbur bo‘ldi. Uning o‘zi vrachdan nurlantirishga ruxsat berishni va pastki qavatga o‘tkazishni so‘radi.


    To‘rtinchi qavatda Korte ichki bir quvonch bilan shuni sezdiki, u bu yerda o‘ziga xos bir istisno ekan. Bu bo‘limdagi boshqa kasallarning ahvoli, shubhasiz, juda og‘ir edi, ularning hatto to‘shakdan qo‘zg‘alishga ham majoli yo‘q edi. U bo‘lsa o‘z xonasidan nurlantiruvchi xonasigacha o‘z oyog‘ida yurib borib kelar, bundan hatto hamshiralar ham hayratda edilar, bu jasorati uchun uni tabriklab qo‘yardilar.


    Yangi vrach bilan suhbatda u o‘zining alohida mavqeini qat’iy ta’kidlab o‘tdi. U, aslini olganda, yettinchi qavatda yotishga haqqi bo‘lgan, to‘rtinchi qavatga tasodifan tushib qolgan kasal. Badanidagi toshmalar o‘tgan zahoti u yuqori qavatga qaytadi. U hech qachon uni bu yerda qandaydir yangi sabab bilan ushlab turishlariga sira yo‘l qo‘ymaydi. U yettini qavatda joylashishga to‘la haqqi bo‘lgan odamdir.


    - Yettinchida, yettinchida! — hayratlandi hozirgina uni ko‘rikdan o‘tkazgan do‘xtir. — Hamisha siz, kasallar, oshirib toshirasizlar! Men birinchi bo‘lib sizga aytaman, siz o‘z ahvolingizdan rozi bo‘lsangiz bo‘ladi; kasalligingiz tarixini o‘rganib, aytishim kerakki, sizda dardning jiddiy og‘irlashuvi yuz bermayotir. Ammo bu gaplar bilan yettinchi qavat o‘rtasida — meni qo‘polligimu ochiqligim uchun kechirasiz — har holda ancha farq bor! Sizning dardingiz anchayin kamroq xavfli, men bunga iqrorman, ammo siz baribir kasalsiz!


    - Xo‘sh, qaysi qavatga, — yuzlariga qon to‘lib, so‘radi Juzeppe Korte, — qaysi qavatga, sizningcha, joylashtirish kerak meni?


    - Ob-bo, xudoyim, bu savolga javob berish oson emas, axir men sizni shunchaki shoshib ko‘rib qo‘ydim; qaror qabul qilish uchun men sizni, hech bo‘lmaganda, bir hafta kuzatib borishim lozim.


  — Xo‘p, yaxshi,-Kortening bir gapdan qolgisi kelmasdi,- ammo siz, hech bo‘lmaganda, taxminan aytolmaysizmi?


  Do‘xtir uni tinchlantirish uchun o‘zini o‘ylayotganday ko‘rsatib turdi-da, qisqa fursatlik xayol surishdan so‘ng, o‘z so‘zlarining tasdig‘i uchun boshini silkitib, taskin beruvchi sokin so‘zlarini aytdi:


  -Ey, xudoyim, men faqat siz qat’iy turib olganingiz uchun aytayapman... Aslini olganda, biz sizni oltinchi qavatga joylashtirishimiz ham mumkin edi. Ha, ha,- u o‘zini ham ishontirayotganday qo‘shib qo‘ydi, — siz bemalol oltinchida yotishingiz ham mumkin edi.


  Do‘xtir shu tarzda bemorni bir sevintirmoqchi edi. Ammo Juzeppe Kortening chehrasida hayrat ifodasi paydo bo‘ldi: u tushundiki, yuqori qavatlarning vrachlari uni aldaganlar, bu yerda esa bu yangi do‘xtir, ko‘rinib turibdiki, u ancha qobiliyatli va halol odam, bu do‘xtir ich-ichida — bu butkul aniq narsa — uni yettinchi qavatga emas, beshinchi qavatga joylashtirish lozim deb hisoblaydi, buning ustiga, ehtimol, og‘ir kasallar ichiga joylashtirar! Bu kutilmagan hayronalikdan Kortening butkul ruhi tushdi. O‘sha kech uning issig‘i ancha ko‘tarilib ketdi.


  To‘rtinchi qavatda o‘tgan davri Juzeppe Kortening bu kasalxonada o‘tgan kunlarining eng sokin kunlari bo‘ldi. Vrach ancha ko‘rimli, mehribon va dilkash odam ekan; u ko‘pincha Korte bilan soatlab vaqtini o‘tkazar, turli mavzularda gaplashib qolardi. Juzeppe Korte ham bajonidil suhbatlashar, suhbat asnosida gapni o‘zining odatiy advokatligi va dunyoviy ishlari mavzusiga burib turardi. U o‘zini hali ham sog‘lom odamlar hamjamiyatiga daxldorligiga ishontirmoqchi bo‘lar, ishbilarmonlar dunyosiga bog‘liqday, ijtimoiy hayot hodisalari bilan rostdan ham qiziqadiganday ko‘rsatardi. Gap esa har gal aylanib uning kasalligiga kelib taqalaverardi.


  Jillaqursa ozroq yaxshilanish, tuzalish istagi Juzeppe Korteni tark etmas va bu chekinmas tuyg‘u uni qandaydir o‘rab-chirmab olgan edi. Afsuski, gamma-nurlar toshmaning tarqalishini to‘xtatgan bo‘lsa-da, uni yo‘qota olmadi. Juzeppe Korte har kuni bu haqda vrach bilan uzoq suhbatlashar, o‘zini bardam, hatto biroz kibor tutishga harakat qilar, ammo buni eplay olmasdi.


  -Ayting-chi, do‘xtir,- so‘radi u bir kuni,- hujayralarimning yemirilish jarayoni qanday kechmoqda?


  -I-ya, bu dahshatli so‘zlarni qaydan oldingiz!- do‘xtir hazilomuz yuz burishtirdi.-Cizga kim o‘rgatdi buni? Yaxshi emas, yaxshi emas, ayniqsa kasal odamga to‘g‘ri kelmaydi! Ikkinchi bunaqa gaplarni sizdan eshitmay.


  -Yaxshi,- Korte bilganidan qolmasdi,- biroq siz baribir menga javob bermadingiz.


  -Hozir javob beraman,- do‘xtir ko‘ngilchanlik bilan gapira boshladi.-Hujayralarning yemirilish jarayoni — sizning qo‘rqinchli iborangiz bilan aytganda — sizda juda sust, butkul yo‘q hisobi. Ammo men uni tirishqoq jarayon degan bo‘lardim.


  -Tirishqoq, ya’ni surunkali, demoqchisiz-a?


  -Aytmagan narsamni menga yopishtirmang. Men faqat bir narsani aytdim — tirishqoq , dedim. Aytganday, bu jarayon aksariyat hollarda shunaqa bo‘ladi. Kasalliklar, hatto eng yengil dardlar ham, ko‘pincha jadal va uzoq davolashni taqozo qiladi.


  -Ammo ayting-chi, do‘xtir, men qachon yaxshilanishdan umid qilsam bo‘ladi?


  -Qachon? Bunday hollarda bashorat qilish ancha mushkul... To‘xtang-to‘xtang, — vrach biroz o‘ylanib, qo‘shib qo‘ydi, — ko‘rib turibman, siz tezroq sog‘ayishni shunchalar istaysizki, bu sizda o‘ziga xos haqiqiy xudbinlikka aylanibdi... agar hayiqmasam, agar siz xafa bo‘lmasangiz, bilasizmi, sizga nimani maslahat bergan bo‘lardim?


  -Xo‘sh, gapiring, gapiring, do‘xtir...


  -Mayli, buni imkon qadar tushunarliroq ifodalab berishga harakat qilaman. Agar men bu kasalxonaga sizning kasalligingiz bilan og‘rib tushganimda, mayli eng yengil ko‘rinishi bilan og‘rigan bo‘lsam ham, bu o‘z mutaxassisligi bo‘yicha eng yaxshi kasalxonaga tushsam, bilasizmi, men o‘z ixtiyorim bilan meni birinchi kuniyoq — tushunayapsizmi? — birinchi kuniyoq pastki qavatlarning biriga joylashtirishlarini talab qilgan bo‘lardim. Men hatto xohlardimki, meni...


  -Birinchi qavatgami?- Korte ichidan kelayotgan kulguni bosib, zo‘rg‘a aytishib yubordi.


  -E-e, yo‘q! Birinchiga emas!- do‘xtir kinoya bilan javob qildi.-Faqat birinchiga emas! Ammo uchinchiga yoki hatto ikkinchi qavatga yotishim aniq. Quyi qavatlarda, ishoning, ancha yaxshi davolashadi, asbob-uskunalar ham ancha mukammal va kuchli, xodimlar ham ancha bilimli va tajribaliroq. Bu klinikaning yuragi kimligini bilasiz-ku, axir?!


    - Professor Dati bo‘lsa kerak?


    - Albatta, professor Dati. Bu yerda qo‘llaniladigan davolash usulini u yaratgan, klinika ham uning loyihasiga ko‘ra qurilgan va jihozlangan. Shunday qilib, u, bizning ustozimiz, aytishim kerak, birinchi va ikkinchi qavat o‘rtasida ishlaydi. O‘sha joydan turib o‘z quvvatini tarqatadi, uning dono ko‘rsatmalari ana o‘sha yerdan yo‘llanadi. Biroq men sizni ishontirib aytamanki, uning ta’ciri uchinchi qavatdan nariga o‘tmaydi: yuqoriga ko‘tarilgan sari uning farmoyishlari, aytish mumkinki, parchalanadi, soxtalashtiriladi, buzilib talqin etiladi; klinikamizning yuragi — pastki qavatlar, agar siz haqiqiy davo istasangiz pastda yotishingiz kerak.


    - Bir so‘z bilan aytganda, — Juzeppe Korte titroq ovozda chaynaldi, — siz menga, demak, maslahat berasizki...


    -Ayni paytda, yana bir narsani hisobga oling, — do‘xtir qat’iyat bilan davom etdi. — Shuni hisobga olingki, sizning bu ahvolingizda paydo bo‘lgan toshmaga ham e’tibor qilish zarur. Bu narsa o‘zicha olganda hech gap emas, tushunaman, ammo u uzoq davom etsa, sizning ruhiyatingizga ta’sir etishi mumkin, siz sog‘ayib ketish uchun ruhiy xotirjamlikni saqlash qanchalik zarurligini bilasizmi o‘zi? Men sizga yozib bergan nurlantirish ma’lum ma’noda foydali ekan. Nega? Bu, balkim, butkul tasodifiydir, ammo nurlar kuchsizlik qilgani ham ehtimoldan xoli emas. Aytishim kerak, uchinchi qavatdagi nurlantirish asboblari bizdagidan kuchliroq. U yerda sizning qichimangizni davolash imkoniyatlari ancha ko‘p bo‘lardi. Bundan tashqari, bilasizmi yana nima? Agar biror-bir tomondan mabodo yaxshilanish bo‘lsa, demak eng og‘ir qadam qo‘yilgan. Agar yuqoriga ko‘tarila boshlasang, keyin orqaga qaytishing dargumon. Siz o‘zingizni rostdan ham yaxshi seza boshlasangiz, bu yoqqa — bizga yoki yanada yuqoriroqqa qaytib kelishingizga hech nima to‘sqinlik qila olmaydi, ”yutuq”laringizga muvofiq siz beshinchi, oltinchi va, hattoki, aytishim kerak, yettinchi qavatga ham... qaytishingiz mumkin.


    -Shunday qilib, siz bu davolashni tezlashtiradi, deb hisoblaysiz?


    - Bunga hech qanday shubha bo‘lishi mumkin emas. O‘rningizda bo‘lganimda nima qilishimni sizga aytdim.


    Do‘xtir bunga o‘xshash suhbatlarni Juzeppe Korte bilan har kuni o‘kazardi. Nihoyat, qichima joniga tekkan bemor, sira ichki xohishi bo‘lmasa-da, do‘xtirning maslahatiga amal qilib, pastki qavatga ko‘chadigan kun ham keldi.


    Uchinchi qavatda u darhol sezdiki, bo‘limda qandaydir o‘ziga xos ko‘tarinkilik hokim — vrachlar orasida ham, hamshiralar va qarovchilar orasida ham jonlanish bor, garchand bu yerda jiddiy xavotirga soladigan og‘ir kasallar yotgan bo‘lsa-da. Bundan tashqari,u hatto sezdiki, bu quvnoqlik kun sayin oshib bormoqda; hamshira bilan ozgina tanishib olgach, u, qiziquvchanligini yashira olmay, bu shodumonlikning sababini so‘radi.


    - Iya, sizning xabaringiz yo‘qmi? — javob qildi hamshira. — Uch kundan so‘ng biz hammamiz ta’tilga ketamiz.


    -Bu qanaqasi: ta’tilga ketasizlar?


    - Ha, shunday. Uchinchi qavat ikki haftaga yopiladi, barcha xodimlar dam olishga ketadi. Bizda barcha qavatlar navbati bilan ta’tilga chiqib turadi.


    - Kasallar-chi? Ularni nima qilasiz?


    - Ular ozchilik bo‘lgani uchun biz ikki qavatni birlashtiramiz.


    -Qanday qilib? Kasallarni uchinchidan to‘rtinchiga ko‘chirasizlarmi?


    - Yo‘q, yo‘q, — hamshira uni to‘g‘riladi, — uchinchidan ikkinchiga tushiramiz. Axir, siz pastki qavatda davolash imkoniyatlari yanada zo‘rligi haqida eshitgandirsiz?! Bu yerda yotganlar pastga tushadi.


    - Ikkinchi qavatga tushish? — Juzeppe Korte murdaday oqarib so‘radi. — Demak, men ham ikkinchi qavatga tushishim lozim, shundaymi?


    - Ha, albatta. Buning hayron qoladigan yeri yo‘q! Biz ikki haftadan so‘ng qaytamiz, keyin siz ham bu xonaga qaytasiz. Meningcha, bundan qo‘rqish shart emas.


    Ammo Juzeppe Korte shafqatsiz qo‘rquv iskanjasida qoldi — qandaydir sirli sezgi uni xavf haqida ogohlantirardi. Biroq u klinika xodimlarining ta’tilga chiqishlariga to‘sqinlik qilolmasligini bilar, shuningdek, yangicha, yanada izchil nurlar bilan davolash unga foyda keltirayotganiga ishonar — qichima deyarli yo‘qolgandi — shuning uchun yangi ko‘chishga rasman norozilik bildirmadi. Biroq u, hamshiralarning masxaralashiga ham qaramay, o‘zining yangi xonasi eshigiga “Juzeppe Korte, uchinchi qavatdan, vaqtincha ko‘chirilgan” deb yozilgan taxtacha osib qo‘yishlarini talab qildi. Bunday ish klinika tarixida bo‘lmagan edi, ammo vrachlar unga qarshilik qilmadilar, chunki, ularning fikricha, Kortenikiday asabiy mijoz bilan eng sokin norozilik ham kuchli chayqalishni keltirib chiqarishi mumkin edi.


  Gap, lo‘ndasini aytganda, ikki hafta — bir kun kam ham emas, bir kun ko‘p ham emas — ikki hafta kutish haqida borardi, xolos. Va Juzeppe Korte asov va qaysar sabrsizlik ila kun sanashga kirishdi, soatlab jomadon yoki oromkursiga termulgancha to‘shakda qimir etmay yotadigan bo‘ldi — bu yerdagi, ikkinchi qavatdagi jihozlar yuqori qavatlardagiday unchalik zamonaviy va ko‘tarinki emasdi, biroq anchayin salobatli, bosiq va vazmin ko‘rinardi. Ko‘pincha u nafasini ichga yutib, jimgina quloq solar: unga tuyulardiki, pastki qavatdan, o‘layotganlar, “mahkum etilganlar” bo‘limidan qandaydir noayon tovushlar eshitiladi — ehtimol, o‘limoldi nola va xo‘rsiniqlari bo‘lsa kerak.


  Bularning bari, shubhasiz, shunga olib keldiki, uning ruhi badtar cho‘ka boshladi. Ruhiy xotirjamlikni yo‘qotish esa, ayonki, kasalga emas, kasallikka yordam beradi — Kortening issig‘i ko‘tarilib ketdi, umumiy quvvatsizlik kun sayin sezilaverdi. Derazadan — yozning avji bo‘lgani uchun oynalar deyarli hamisha lang ochiq turardi — shahar tomlari ham,qo‘shni uylar ham ko‘rinmasdi, faqat klinikani o‘rab turgan daraxtlarning yashil devori ko‘zga tashlanardi.


  Bir haftadan so‘ng, choshgoh, soat ikkilarda xonaga kutilmaganda feldsher va uch sanitar aravani sudrab kirib kelishdi.


  -Xo‘sh, qani, ko‘chishga tayyormizmi? — oshkora hazilomuz ohangda so‘radi feldsher.


  -Qanaqa ko‘chish? — Juzeppe Korte uzuq-yuluq ovozda so‘radi.- Bu yana qanaqa hazil? Axir uchinchi qavatdagilar hali bir haftadan so‘ng ta’tildan qaytishadi.


  -Qanaqa uchinchi qavat? — feldsher tushunmayotganday yelka qisdi.- Menga sizni birinchi qavatga ko‘chirib qo‘yishni buyurishgan. Mana, ko‘ring. — U oz emas, ko‘p emas professor Dati o‘zi imzolagan uni eng pastki qavatga ko‘chirish haqidagi bosma hujjatni ko‘rsatdi.


  Juzeppe Kortening ichida o‘rlagan vahshat va do‘zaxiy alam yuzaga otildi. Uning cheki yo‘q darg‘azab qichqirig‘i butun bo‘lim bo‘ylab jarangladi.


  -O‘zingizni bosing, xudo haqi, sekinroq, — yolvorishdi sanitarlar, — axir bu yerda ahvoli og‘ir kasallar bor!


  Ammo uni tinchlantirish oson emasdi.


  Nihoyat vrach — bo‘lim boshlig‘i yetib keldi. U juda tarbiya ko‘rgan va mehribon odam edi. Vrach gap nimadaligini surishtirdi, bosma hujjatni ko‘rdi, Kortening tushuntirishlarini tingladi. Keyin ijirg‘anib feldsherga murojaat qildi, xatolik yuz berganini, u bunaqa ko‘rsatma bermaganini, anchadan buyon bu yerda misli ko‘rilmagan tartibsizlik hukm surayotganini aytdi, — endi ahvol boshqa bunday davom etishi mumkin emas, unga hech narsani xabar qilishmaydi, hamma narsa haqida u hammadan keyin eshitadi... Nihoyat, qo‘li ostidagi xodimini chilparchin qilib bo‘lgach, u juda samimiy ohangda kasalga murojaat qildi va o‘zining chuqur hamdardligini, kechirimini izhor qildi.


    - Afsuski, biroq, — qo‘shib qo‘ydi vrach, — afsuski, professor Dati bor-yo‘g‘i bir soat oldin shahar tashqarisiga dam olishga jo‘nab ketdi va kamida ikki kundan so‘ng qaytadi. Men butkul darg‘azabman, ammo uning farmoyishi bekor qilinishi mumkin emas. Sizni ishontirib aytaman... uning o‘zi birinchi bo‘lib bundan afsuslanadi... Qanday xatolik! Umuman tushunmayman, qanday qilib bunday bo‘lishi mumkin!


    Endi Juzeppe Korte tizginsiz kuch bilan titray boshladi. U o‘zini eplolmay qoldi. O‘sh boladay, bosib kelayotgan vahshatli qo‘rquvga majoli yetmadi. Xonada uning tizginsiz yig‘isi ancha vaqt tinmadi.


    Shunday qilib, la’nati xato tufayli u oxirgi bekatga yetib keldi. O‘layotganlar bo‘limida — u, ahvoliga ko‘ra, eng talabchan vrachlarning ham fikricha, oltinchi, hattoki yettinchi qavatda yotishga haqli bemor! Juzeppe Kortening boshidan kechirganlari shu qadar mantiqsiz ediki, gohida baralla xoxolab yuborgisi kelardi.


    To‘shakda qilt etmay yotar ekan, shaharni yoz choshgohining jaziramasi sekin-sekin komiga tortib borayotganda u derazadagi yashil daraxtlarga termulib o‘zini allaqanday mavjud bo‘lmagan g‘ayrihaqqoniy dunyoda sezar, u dunyoning ma’nisiz devorlari g‘uborsiz chinni bilan qoplangan, oq-oppoq eshiklari murdaxonaga ochiladiganday sovuq, odamlarning qiyofasi ham shu tusda oq-oppoq edi. Uning xayoliga ko‘rinib turgan daraxtlar ham haqiqiymas, yasama bo‘lsa kerak, degan fikr keldi; va, nihoyat, uzoq kuzatgandan so‘ng ularning bargi qilt etmaganini ko‘rib u bunga ishonib ham qoldi.


    Bu fikr Korteni shu qadar hayajonga soldiki, u qarovchisiga sim qoqib chaqirdi, qarovchi ayol unga to‘shakda yotganda taqmagan ko‘zoynagini uzatdi; faqat shundagina u biroz o‘ziga keldi: ko‘zoynak yordamida u ishonch hosil qildiki, daraxtlar haqiqiy tirik va barglarini o‘ynoqi shabbada gohi-gohida sezilar-sezilmas tebratib qo‘yadi.


    Qarovchi ayol chiqib ketganidan so‘ng, o‘n-o‘n besh daqiqadan so‘ng xonaga butkul sukunat cho‘kdi. Olti qavat, olti vahshatli tosh devor, mayli, butkul bema’ni xato tufayli bo‘lsa-da, endi Juzeppe Korteni shafqatsiz vazni bilan bosarodi. Yana qancha yil — ha, yil, endi aynan yillar haqida gapirish kerak — yuqoriga ko‘tarilish uchun, bu jarlikdan chiqish uchun endi yana qancha yillar kerak bo‘larkin?


    Ammo necha xonaga to‘satdan qorong‘ulik cho‘kdi? Axir, ko‘chada hali yop-yorug‘ kun. O‘zini bosgan falajga o‘xshash allaqanday iskanjani so‘nggi bir siltanish bilan uza-uza Juzeppe Korte to‘shak yonidagi soatga ko‘l cho‘zdi. Soat kunduzgi uch yarimni ko‘rsatardi. U yuzini derazaga burib, qopqalar qandaydir sirli buyruqqa bo‘ysunganday, sekin tushayotganini, kunning yorug‘ini yopib borayotganini ko‘rdi.


  Karim Bahriyev tarjimasi


  Dino Butssati



  INSONNING ULUG’LIGI


  (hikoya)


  Qorong‘ulik qo‘yniga cho‘mgan qamoqxona eshigi ochilib, nazoratchilar soqolli jikkakkina cholni ichkariga itqitganlarida vaqt allamahal bo‘lib qolgan edi.


  Qariyaning soqoli oppoq va o‘ziga yetgulik darajada kattagina edi. U nimqorong‘i xona bo‘ylab ojizona nur taratar va bu mahbuslarda muayyan taassurot uyg‘otdi. Qorong‘i bo‘lgani uchun chol avvaliga xonada o‘zi yolg‘iz emasligini anglamadi.


  Bu yerda kimdir bormi?


  Savolga zaharxanda va alamzada po‘ng‘illash tarzida javob qaytdi. Keyin mahalliy taomilga binoan har kim o‘zini tanitib boshladi:


  Rikkardon Marchello, – dedi bir bo‘g‘iq ovoz, – o‘g‘rilik, og‘irlashtiruvchi holatlarda.


  Betstseda Karmela, – xuddi bochkaning ichidan chiqayotgandek bo‘g‘iq ovozda dedi yana bir mahbus. – Firibgar-retsidivist.


  O’zini tanitish davom etdi:


  Marfi Luchano, zo‘rlash.


  Lavataro Maks, begunoh.


  So‘nggi so‘zdan keyin xonani gulduros kulgi tutdi. Mutoyiba hammaga xush yoqqan edi: Lavatarodek qo‘llari qanchadan-qancha begunoh jonlarning qoniga bo‘yalgan ashaddiy bosqinchi, o‘taketgan gunohkorni kim ham bilmaydi deysiz?


  Espozito Enea, qotillik! – Bu mahbusning ovozida farxlanish ohangi zuhur ko‘rsatdi.


  Muttironi Vinchentso, – bu ovoz butkul g‘olibona ohangda yangradi, – padarkushlik... Xo‘sh, sen-chi, qari burga, sen kimsan o‘zi?!


  Men... – javob qildi yangi mahbus. – To‘g‘risini aytsam, o‘zim ham bilmayman. Meni ushlab hujjat ko‘rsatishimni talab qilishdi. Biroq menda hech qachon hech qanaqa hujjat bo‘lgan emas.


  Bundan chiqdi, daydilik ekan-da, – dedi kimdir istehzo bilan. – Laqabing nima?


  Mening otim Morro, laqabim esa... hmm-hmm... Ulug‘.


  Demak, Ulug‘ Morro. Xo‘sh, yomon emas, – munosabat bildirdi zulmat qa’ridagi bir ovoz, – oti-zoting senga anchagina kattalik qilar ekan: u senga o‘xshaganlarning o‘ntasiga yetib ortar ekan.


  To‘ppa-to‘g‘ri, – muloyimlik bilan ma’qulladi qariya. – Biroq bu yerda mening gunohim yo‘q. Laqabimni menga avval-boshda kalaka qilib qo‘yishgandi. Nachora, endi hech nima qilib bo‘lmaydi. Ochig‘ini aytsam, bu laqab mening boshimga bitgan balo bo‘ldi. Mana, masalan... biroq buning tarixi juda uzoq-da...


  Qani-qani, borini to‘kib solaver! – mahbuslardan biri cholga qo‘rslik bilan qichqirdi. – Bizning vaqtimiz oshib-toshib yotibdi!


  Boshqalar bu gapni qizg‘in qo‘llab-quvvatlashdi. Qamoqxonaning biri biridan zerikarli oddiy kunlarida har qanday ermak – bayram!


  Bo‘pti, mayli, – noiloj rozi bo‘ldi qariya. – Kunlardan bir kuni shahar – nima edi nomi, mayli bu muhim emas – shahar bo‘ylab kezib yurganimda, dang‘illama chodirlaru u yoqdan bu yoqqa turli xil noz-ne’matlarni tashib yurgan xizmatkorlarga ko‘zim tushdi. Aftidan, katta bir bazmga tayyorgarlik ko‘rilayotganga o‘xshaydi, omadim chopdi deb sadaqa so‘rash uchun ularga yaqinroq keldim. Hali og‘iz ochib ulgurmagan edim, bo‘yi kamida ikki metr keladigan bir daroz mening yoqamga chang solib, baqirib-chaqira ketdi: “Mana, o‘g‘ri, men uni tutib oldim. Kecha xo‘jayinimizning ot yopinchig‘ini shu odam o‘g‘irlagan. Tag‘in uyalmay-netmay kelib turishini qaranglar-a! Ana endi o‘zingdan ko‘r, hozir qovurg‘alaringni sanab qo‘yamiz!” “Mening qovurg‘alarimnimi? – dedim. – Axir, men kecha bu yerdan o‘ttiz milcha olisda edim, qanaqa qilib...” “Hoy aldoqchi, kuni kecha seni o‘z ko‘zlarim bilan ko‘rdim-ku. Qo‘lingda yopinchiq bilan qochib ketayotgan eding-ku!”, – deb baqirib haligi barzangi meni chodir tikilgan keng hovli tomonga sudralakladi.


  Men tiz cho‘kib yana yolvordim: “Rost aytyapman, kecha bu yerdan o‘ttiz mil olisda edim. Shahringizga birinchi bor kelishim. Ulug‘ Morro so‘zim!” “Nima-nima?! – deb beixtiyor qichqirdi haligi barzangi menga ko‘zining paxtasi chiqib qarar ekan. “Ulug‘ Morro so‘zim!” deb takrorladim men. U bo‘lsa, endi birdan xoholab kulib yubordi: “Nima, sen hali Ulug‘ Morromisan? Hoy, odamlar, eshitmadim demanglar, bu yoqqa kelinglar, manovi bitliqiga qaranglar, oti “Ulug‘ Morro” ekan buning!” Keyin menga o‘girilib so‘radi: - Ulug‘ Morroning kimligini bilasanmi o‘zi?!” “Mening o‘zim Morroman, boshqa Morroni bilmayman” dedim. “Bilmasang bilib qo‘y, Ulug‘ Morro, - dedi haligi yaramas, – aynan bizning muhtaram xo‘jayinimiz bo‘ladilar. Sen gadoy, ularning ismlarini o‘zlashtirib olishga qanday hadding sig‘di?! Ana endi o‘zingdan ko‘r!.. Ana, xo‘jayinning o‘zlari kelyaptilar!..”


  Darhaqiqat, qarasam, baqir-chaqirlardan bezovtalanganmi, xo‘jayin chodirdan chiqib biz tomon kelyapti. Bu odam boy savdogar ekan. Boy bo‘lganda ham, shahardagi, ehtimolki, bu yorug‘ olamdagi eng boy odam ekan. Xullas, o‘sha odam mening yonimga kelib aftimga qaradi. Keyin so‘rab-surishtirdi. Axiyri kuldi: sadaqa so‘rab turgan qandaydir gadoyning o‘zi bilan adashligi, aftidan, unga kulgili tuyuldi. So‘ngra u xizmatkoriga meni bo‘shatishni buyurdi. Uyiga taklif qildi. Xazinalarga liq to‘la muhtasham xonalarini, hattoki tilla bilan qimmatbaho javohirlar saqlanadigan zirhlangan xonani ko‘z-ko‘z qildi. Qornimni yaxshilab to‘ydirishlarini buyurdi. Shundan keyin aytdiki: “Sening oti-zotingga bog‘liq bu hangoma, bechora oqsoqol, shuning uchun ham qiziqki, Hindistonga safarim chog‘ida xuddi shunday bir voqea mening boshimdan ham kechgan edi. U yerda o‘z molim bilan bozorga chiqib borgan edim, odamlar qanaqa qimmatbaho buyumlar bilan savdo qilayotganimni ko‘rib atrofimda uymalashib qolishdi. Kimligim-u qaerdan kelganimni so‘rab-surishtirishdi. “Meni Ulug‘ Morro deydilar!” – deb javob qildim. Ular bo‘lsa, qoshlarini chimirib menga tanbeh bera ketishdi: “Ulug‘ Morro deysanmi? Seningdek oddiy olibsotarda qanaqangi ulug‘lik bo‘lishi mumkin?! Insonning ulug‘ligi – uning aqlida-ku! Bu dunyoda Ulug‘ Morro faqatgina bitta, u ham bizning shahrimizda yashaydi. U mamlakatimizning faxri-iftixori! Sen lo‘ttiboz o‘zingning maqtanchoqliging uchun hozir uning huzuriga borib kechirim so‘raysan!”


  Shunday deya mening qo‘llarimni bog‘lab, o‘zim bu dunyoda borligini mutlaqo bilmaydigan ana o‘sha Morroning oldiga olib borishdi. U mashhur olim, faylasuf, matematik, astronom-u astrolog bo‘lib, barcha uni qariyb Xudo deb bilishar ekan. Hayriyatki, u anglashilmovchilik bo‘lganini darrov tushundi-da, kuldi. Qo‘llarimni yechishni buyurdi. Xos xonasi, rasadxonasi, o‘zi o‘z qo‘llari bilan yaratgan mo‘‘jizaviy uskunalarini birma-bir menga ko‘rsatib chiqdi. Keyin shunday dedi: “Bu voqea, ey olis o‘lkalardan kelgan jahongashta savdogar, shuning uchun ham qiziqki, Levanta oroliga sayohatim chog‘ida men ham xuddi shunday bir ko‘rgilikni boshimdan kechirgan edim. Men bir vulqonning boshiga uni tadqiq qilish uchun poyi-piyoda yurib ko‘tarilayotgan edim, bu yerliklarnikiga o‘xshamaydigan ust-boshim shubha uyg‘otganmi, qaydam, bir guruh navkarlar yo‘limni to‘sishdi. Mening kimligimni so‘rab-surishtirishdi. Oti-zotimni aytgan zahotim meni zanjirband qilib shaharga olib ketishdi. “Hali sen o‘zingni Ulug‘ Morro deb hisoblayapsanmi? – deyishdi ular. – Seningdek bechorahol muallimda qanaqangi ulug‘lik bo‘lishi mumkin?! Ulug‘ Morro bu yorug‘ olamda bitta-yu bitta, u ham bo‘lsa, orolimizning egasi, qo‘liga qilich tutgan jamiki jangchilarning eng qo‘rqmas-qahramoni! Albatta, bizning hukmdorimiz sening kimligingni bilgan zahoti boshingni tanangdan judo qilishimizni buyuradi!” Ular shunday deya meni o‘zlarining vajohati har qanday odamning kapalagini uchiradigan hukmdorlariga ro‘para qilishdi. Yaxshiyam men uning tilini topib, gap nimadaligini tushuntira oldim. Shunda qahri qattiq deb ta’riflangan hukmdor bu ajoyib-g‘aroyib o‘xshashlikdan kulib, meni zanjirdan bo‘shatishlarini buyurdi. Qimmatbaho sarupolar bilan siyladi. O’zining qasri oliyiga taklif qildi. Jamiki yaqin va olis orollardagi xalqlar ustidan qozongan g‘alabalarini namoyish etuvchi dalillarni ko‘rsatdi. Oxirida shunday dedi: “Bu tasodif, ey mening ismimni zimmasida ko‘tarib yurgan allomai zamon, shuning uchun ham qiziqki, Yevropa deb ataluvchi olis joylarda jang qilib yurganimda men bilan ham xuddi shunday voqea sodir bo‘lgan. O’zimning yengilmas lashkarim bilan o‘rmon oralab ketayotgan edim, kutilmaganda soch-soqoli o‘sib ketgan tog‘liklar oldimizdan chiqib, meni to‘xtatib so‘rashdi: “Sen kim bo‘libsanki, qurol-yarog‘ingning shaqir-shuquri bilan o‘rmonimizning tinchini buzyapsan?” Nomimning o‘zidanoq ularning qo‘rqib-qaltirab qolishiga qattiq ishonib “Men Ulug‘ Morroman” dedim. Biroq ular qo‘rqishning o‘rniga meni masxaralab kulib aytdilarki, “Ulug‘ Morro deysanmi? Sen hazillashayotgan bo‘lsang kerak-a? Seningdek daydi itga o‘xshab sanqib yurgan oddiygina bir jangarida qanaqangi ulug‘lik bo‘lsin?! Insonning ulug‘ligi – nafsini tiyishi bilan ruhining yuksakligida emasmi? Bu dunyoda birgina Ulug‘ Morro bor. Insonning haqiqiy ulug‘ligini o‘z ko‘zlaring bilan ko‘rib qo‘y deb hozir biz seni uning huzuriga olib boramiz” Shunday deb ular meni kichik bir o‘raga boshlab borishdi. Qarasam, g‘aribgina chaylada ust-boshi yupungina, soqoli oppoq bir chol o‘tiribdi. Aytishlaricha, u butun umrini tabiatni tomosha qilib, Xudoga ibodat qilib o‘tkazgan ekan. To‘g‘risini aytsam, bunday vazmin-xotirjam, tirikligidan mamnun, ehtimolki, baxtiyor insonni umrim bino bo‘lib hech ko‘rmagan edim. Biroq, nima qilay, hayotimni tubdan o‘zgartirish endi mening uchun juda-juda kech...


  Xullas, orolning qudratli hukmdori – donishmand allomaga, alloma – boy savdogarga, savdogar – uyiga sadaqa so‘rab kelgan yalangoyoq qariyaga shularni aytib beribdi. Hammalarining ismi Morro ekan. Buning ustiga, har biri u yoki bu sababga ko‘ra “Ulug‘” degan laqab olishgan ekan.


  Chol o‘z hikoyasini tugatganida qorong‘i qamoqxona bo‘ylab mahbuslardan birining ovozi taraldi:


  Agar mening miyam aynib qolmagan bo‘lsa, bundan chiqdi, ana o‘sha chayladagi badbaxt oqsoqol – demak, eng Ulug‘ Morro – bu sen bo‘lib chiqyapsan, shundaymi?


  Sizlarga nima desam ekan, bolalarim, – savolga javoban na ha, na yo‘q demay o‘zicha ming‘irladi chol. – Hayotda nimalar bo‘lmaydi deysiz!


  Shunda hamma bir muddat jim qoldi. Zotan, ba’zi narsalar odamni jiddiyroq o‘ylab ko‘rishga majbur qiladi. Hattoki uchiga chiqqan muttahamlarni ham!


  Rus tilidan Rahimjon va Farrux OTAULI tarjimalari


  Dino Butssati



  O’LIKLAR NEGA TIRILMAYDI


  (hikoya)


  Skripkasoz usta Amedeo Torti va uning xotini qahva ichmoqda edilar. Bolalar allaqachon uxlab qolgan, er-xotin odatdagidek jimgina o‘ltirishardi. Birdaniga xotini so‘z boshlab qoldi:


  — Senga nima deb aytishni ham bilmayman... Kun bo‘yi allaqanday g‘alati bo‘lib yuribman... Nazarimda xuddi kechqurun biznikiga Appasher kirib keladigandek.


  — Gaping qursin, bu to‘g‘rida hatto hazillashib ham bo‘lmaydi, — dedi eri ranjib.


  Gap shundaki, bundan yigirma kun avval uning eski, qadrdon do‘sti skripkachi Toni Appasher vafot etgan edi.


  — Tushunib turibman... Odamning vahmi keladi! — dedi xotini. — Ammo, nima qilay, shu xayol hech miyamdan ketmayapti.


  — Agar bordiyu... —deb g‘o‘ldiradi Torti g‘amgin tovushda, lekin fikrini davom ettirib o‘ltirmadi. Faqat bosh chayqab qo‘ydi.


  Ular yana jim bo‘lib qolishdi. Soat chorakam o‘n edi. Nogoh eshik qo‘ngirog‘i jiringladi. Qo‘ng‘iroq astoydil hafsala bilan uzoq jiringlab turdi. Er-xotin seskanib tushdi.


  — Kim ekan bemahalda? — dedi xotin.


  Yo‘lakdan oqsoch qiz Inesning shipillab o‘tgani, so‘ngra eshik ochilgani, bo‘g‘iq tovushlar eshitildi. Zum o‘tmay Ines yemakxonaga mo‘raladi. Uning rangida rang qolmagan edi.


  — Kim u, Ines? — deb so‘radi beka.


  Oqsoch xo‘jayinga bnr qarab qo‘ydi-da, duduqlanib:


  — Sinor Torti, bir munutga bu yoqqa chiqsangiz. U yerda... Voy, agar bilsangiz edi! — dedi.


  — Kim ekan o‘zi? Kim deyapman? — deya betoqat ohangda so‘radi beka, garchi gap kim haqida borayotganini bilib turgan bo‘lsa-da.


  Ines oldinga enkayib, go‘yo ularga maxfiy bir gapni aytmoqchidek, shivirladi:


  — U yoqda... u yoqda... Sinor Torti, o‘zingiz chnqing... Maestro Appasher qaytib kepti!


  — E, nima deb valdirayapsan! — dedi Torti bu jumboqdan g‘ijinib va xotiniga yuzlandi: — Qani, ko‘ray-chi... Sen shu yerda qol.


  U qorong‘i yo‘lakka chiqdi va qandaydir javonning raxiga urilib ketdi-da, shahd bilan dahliz eshigini ochdi.


  Ostonada, doimgidek beo‘xshov qiyshayib, Appasher turardi. Yo‘q, u odatiy ko‘rinishda emasdi. Shakl-shamoyili bilinar-bilinmas tarzda xira tortganidan u allanechuk mavhum qiyofada ko‘rinarmidi-ey. Bu Appasherning sharpasimidi? Chamasi, buni sharpa deyish ham qiyin, chunki u hali biz moddiylik deb ataydigan xususiyatdan butkul xoli bo‘lmagan edi. Agar u sharpa bo‘lgan taqdirda ham, qandaydir moddiy belgilarini saqlab qolgan sharpa edi. U odatdagidek kiyimda edi: kulrang kostyum, havorang chiziqli ko‘ylak, qizg‘ish-moviy bo‘yinbog‘. Qo‘lida ezg‘ilanib ketgan fetr shlyapa bo‘lib, asabiy g‘ijimlab turardi. (Albatta, uning egnidagi kostyum ham kostyumning sharpasi edi, galstuk va hokazolar ham shu ahvolda edi, deb aytsak, to‘g‘ri bo‘lardi).


  Torti mutaassir odam emas edi. Aslo. Ammo oshnasini ko‘rib u ham nafasini chiqarmay qotib qoldi. Hazil gapmi — yigirma kun burun o‘z qo‘ling bilan qabrga qo‘yib kelgan eski va qadrdon do‘sting ostonangda irjayib tursa!


  — Amedeo! — deb tovush chiqardi boyoqish Appasher va vaziyatni yumshatish uchun beo‘xshov iljaydi.


  — Senmisan? Nima qilib yuribsan bu yerda?! — deb xitob qildi Torti zarda aralash.


  Uning qalbini chulg‘ab olgan qarama-qarshi va noaniq tuyg‘ular birdaniga g‘azabga aylandi. Axir judo bo‘lgan do‘sti bilan qayta diydor ko‘rishuv unga cheksiz quvonch baxsh etishi lozim emasmidi? Axir taqdir unga shunday uchrashuvni nasib etsa, u millionlarnnn bermasmidi? Albatta, o‘ylab-netib o‘ltirmay shunday qilgan bo‘lur edi. Do‘stining diydorini yana bir bor ko‘rmoq uchun har qandan qurbonga tayyor edi. Ammo nnma uchun Torti ayni lahzalarda hech qanday quvonch hissini sezmayotir? Bu bema’ni zarda qayoqdan paydo bo‘ldi?


  Demakki, shuncha g‘am-iztiroblar, ko‘z yoshiyu armonlar, tegishli rasm-rusumlarni ado etish bilan bog‘liq yugur-yugurlardan keyin hammasini yana boshqatdan boshlash kerak ekan-da? Dafn marosimidan so‘ng o‘tgan vaqt mobaynida Tortining qalbidagi ezgu tung‘ular zaxirasi tugab bitgan, ular qaynab chiqadigan boshqa manba qolmagan edi.


  — Ko‘rib turibsan-ku. O’zimman, — dedi Appasher shlyapasinnig gardishini battar ezg‘ilab. — Lekin... Bilasan-ku, sen bilan mening o‘rtamda qanday takalluf bo‘lishi mumkin? Xullas, gapning qisqasi... Agar senga noqulay bo‘lmasa...


  — Noqulay? Sen hali buni noqulay deb yuribsanmi? — deb qichqirdi Torti o‘zini yo‘qotib. — Qayoqdandir allambalo qiyofada kirib kelasanu yana noqulay emasmi, deysan! E, surbetlik ham evi bilan-da! — Jahl ustida shunday deb baqirib yubordi-yu pushaymonlik bilan g‘o‘ldiradi: — Endi nima qildim-a?


  — Menga qara, Amedeo, — dedi Appasher. — Mendan xafa bo‘lma... Menda ayb yo‘q... U yoqda, — deya noaniq ishorat qildi u, — qandaydir chalkashlik bo‘pti... Xullas, men yana bir oycha bu yerda bo‘lib turishimga to‘g‘ri keladi shekilli... Bir oymi yo undan ko‘proqmi... Xabaring bor, endi mening uyim yo‘q, u joyda yangi egalari turibdi...


  — Shuning uchun menikida qolmoqchisan? Shu yerda uxlamoqchisan?


  — Uxlash deysanmi? Men endi uxlamayman... Gap bunda emas... Menga bir kichkina burchak bo‘lsa... Men hech knmga xalaqit bermayman — chunki yemayman-ichmayman, hojatga ham bormayman. Bilasanmi, men shu kechasi daydib yurmasam, degan edim, ayniqsa, yomg‘ir yog‘ib turganda.


  — Kechirasan, sen... yomg‘irda ivib ketasanmi?


  — Ivishga-ku ivimayman, — deb hiringladi u, — lekin bari bir yomg‘irda yurish o‘larday yoqmaydi-da.


  — Demak, sen har kechani shu yerda o‘tkazmoqchimisan?


  — Agar ruxsat bersang...


  — Ruxsat bersang emish! Men senga tushunolmay qoldim. Sen aqlli odamsan, eski do‘stimsan... sening butun hayoting, aytish mumkinki, orqada qolgan... Nahotki shuni o‘zing tushunmasang? Albatta tushunmaysan, chunki sening hech qachon oilang bo‘lmagan-da!


  Appasher xijolat bo‘lib, eshik tomonga chekindi.


  — Kechirasan, men o‘ylabmanki... Axir bor-yo‘g‘i bir oygina, xolos.


  — Yo‘q, sen mening ahvolimni tushunishni istamayotibsan-vassalom! — dedi Torti tutaqib. — Men o‘zim uchun tashvish qilayotganim yo‘q... Mening bola-chaqam bor, axir!.. Bola-chaqa, tushunyapsanmi!.. Hali o‘nga ham to‘lmagan ikkita begubor go‘dak kecha o‘lib ketgan odamni ko‘rib turishi, sening nazaringda, balki hech gap emasdir? Qolaversa, hozir o‘zingning kim ekaningni ham bir o‘ylab ko‘rdingmi?! Qattiq gapirayotgan bo‘lsam kechirasan-u, ammo sen... sen hozir — sharpasan, mening bolalarim bor joyda esa sharpaga o‘rin yo‘q, jon do‘stim...


  — Demak, hech iloji yo‘q ekan-da a?


  — Yo‘q, azizim... Boshqa hech narsa deyol...


  Uning gapi og‘zida qoldi: Appasher to‘satdan g‘oyib bo‘ldi. Faqatgina kimningdir zinapoyadan yugurib tushib ketayotgani eshitilar edi, xolos.


  Konservatoriya direktori maestro Tamburlani kontsertdan chiqib uyiga qaytganida soat o‘n ikki yarimga zang urgan edi. Eshik oldiga yaqinlashib, qulf teshigiga kalit solarkan, u orqasida kimdir turganini, «Maestro, maestro!» deb nshvirlayotgapini sezdi. Shartta o‘girilib, Appasherga ko‘zi tushdi.


  Tamburlapi o‘tkir diplomat odam sifatida nom qozongan, ehtiyotkor, o‘z ishiga pishiq kishi edi; shu fazilati (yoki nuqsoni) tufayli u jamiyatda kamtarona xizmatlari imkon bergan darajadan ko‘ra yuqoriroq mavqeni egallagan edi. U bir zumdayoq vaziyatga baho berib ulgurdi.


  — U, azizim! — deya xush-xandon sayray ketdi u qo‘llarini skripkachi tomon cho‘zib. Lekin orada bir qulochcha masofani saqlab qoldi. — U, azizim, qadrdonim!.. Bilsang edi, o‘rning qanchalik bilinayotganini...


  — Nima-nima? — deb qayta so‘radi Appasher. U eshitmadi, chunki sharpalarning jamiki qobiliyati pasayib ketadi. — Bilasanmi, endi qulog‘im og‘ir, ilgaridek emas...


  — U, tushunaman, azizim, tushunaman. Ammo men nima qilay, baqirolmayman-ku, ichkarida Ada uxlayapti, keyin qolaversa...


  — Qechirasan-ku, birpasga uyingga kirsam maylimi? Kun bo‘yi tik oyoqda yuraverib jonimda jon qolmadi...


  — Yo‘g‘-e, nimalar deyapsan! Xudo ko‘rsatmasin, Blits sezib qolsa bormi!


  — A? Nima deysan?


  — Blits, ovcharkam-chi? Itimning yomonligini bilasan-ku? Shunaqangi shovqin ko‘taradiki!.. Qorovul ham uyg‘onib yetib keladi. Keyin shunaqa mashmasha boshlanadiki, asti qo‘yaver. Buning ustiga...


  — Demak, loaqal bir-ikki kunga ham...


  — Menikida turmoqchimisan? U, azizim, Appasher, albatta, albatta!.. Sendek do‘stim uchun... Ammo-lekin anavi... Menga qara... kechirasan-ku, lekin itni nima qildik-a?


  Bu javob Appasherni qattiq ranjitdi. U do‘stini insof-diyonatga chaqirmoqchi bo‘ldi.


  — Axir sen yaqindagina qabristonda meni tuproqqa qo‘yishdan oldin nutq so‘zlab yig‘lamaganmiding? Esingdami? O’ylaysanki, hiqillab yig‘laganingni eshitmaganman-da? Eshitganman.


  — U, azizim, unday dema... Dardim og‘ir. — U shunday deb qo‘lini ko‘ksiga qo‘ydi. — E xudo, Blits uyg‘onib ketdimi, deyman!..


  Darhaqiqat, eshik ortidan bo‘g‘iq, ogohlantiruvchi irillash eshitildi.


  — To‘xtab tur, qadrdonim, men bu yaramas maxluqni tinchlantirib qo‘yay... Hozir, bir minutgina, azizim.


  U lip etib o‘zini ichkariga urdi-da, eshikni qarsillatib yopdi, barcha ilgagu lo‘kidonlarini solib qulflab oldi. Hammayoq jimjit bo‘lib qoldi.


  Appasher bir necha daqiqa kutib turdi, so‘ng shivirlab chaqirdi:


  — Tamburlani, Tamburlani.


  Eshik ortidan hech kim sado bermadi, U qoqsuyak barmoqlari bilan eshikni taqillata boshladi. Javob o‘rniga — sukunat.


  Tun endigina yarimdan oqqan edi. Appasher Jannaning huzuriga borib omadini sinab ko‘rmoqchi bo‘ldi. Janna suyuqoyoq, oqko‘ngil qiz bo‘lib, Appasher u bilan don olishib yurardi. Janna shahar chetidagi odam vij-vij eski bir uyda ikki xonali ijara kvartirada yashardi. Appasher bu yerga yetib kelganida soat to‘rtga yaqinlashgan edi. Baxtiga, chumoli iniga o‘xshash bu uyning yo‘lak eshigi ochiq ekan. Appasher ming mashaqqat bilan bazo‘r oltinchi qavatga ko‘tarildi — kun bo‘yi obdon tinka-madori qurigan edi.


  Qorong‘i bo‘lishiga qaramay, u maydonchadagi kerakli eshikni qiynalmay topdi. Eshik ortida qadam sharpasi sezilgunga qadar qayta-qayta taqillataverdi. Nihoyat, uyqusiragan ayol tovushi eshitildi:


  — Kim u? Nima kerak bemahalda?


  — Bir o‘zingmisan? Och, bu men... Toni.


  — Shu vaqtda-ya? — deb so‘radi u ishtiyoqsiz, ammo o‘ziga xos yuvosh ohangda. — To‘xtab tur... hozir...


  Erinchoq qadam sharpasi, chiroq murvatinpng chiq etgani, kalitning buralgani eshitildi. «Shu paytda nima qilib yuribsan?» — deya Janna eshikni ochdi va issiqqina to‘shakka qarab chopqillamoqchn bo‘ldiyu, Appasherning g‘alati qiyofasi uni hayratga soldi. Garangsib unga tikilib qoldi va nihoyat, uyqu aralash ongiga haqiqat yog‘dusi yetib bordi.


  — Axir sen... Axir sen... Axir sen...


  U: «Axir sen o‘lgan eding-ku, aniq esimda», demoqchi bo‘lardi-yu, jur’ati yetmasdi. Orqasiga tislapib, ikki qo‘lini oldinga cho‘zdi — mabodo yaqinlashguday bo‘lsa.


  — Axir sen... Axir sen... — Shu asno bo‘g‘zidan qichqiriq otilib chiqdi. — Ket bu yerdan!.. Xudo haqqi, ket bu yerdan! — deya baqirardi u ko‘zlari ola-kula bo‘lib.


  Appasher esa unga tushuntirishga urinardi:


  — O’tinaman sendan, Janna... Ozgina dam olivolsam bas.


  — Yo‘q-yo‘q, ket bu yerdan! Qolishni xayolingga ham keltirma. Sen meni aqldan ozdirasan. Ket bu yerdan! Ket, deyapman! Butun uyni boshingga ko‘tarmoqchimisan?


  Appasher hamon joyida tosh qotib turardi. Qiz undan ko‘z uzmay javonni titkilay boshladi; qo‘liga qaychi tushib qoldi.


  — Ketaman, ketaman, — dedi Appasher dovdirab. Ammo qiz jonholatda qo‘lidagi beo‘xshov qurolni uning ko‘ksiga sanchdi: qaychining ikkala tig‘i ham hech qanday qarshilikka uchramay sharpaning ko‘kragiga osongina botib ketdi.


  — Voy, Toni, kechir, men bilmasdan! — deb chirqillab qoldi qiz qo‘rqa-pisa.


  — Yo‘q-yo‘q... Qitig‘im kelyapti! — deb hiringladi u. — Iltimos qilaman, to‘xtat. Voy-voy, qitig‘im kelyapti! — U jinniga o‘xshab qah-qah otib kula boshladi.


  Tashqarida, hovli tomonga sharaqlab deraza ochildi va kimdir darg‘azab ohangda baqirdi:


  — Hoy, nima gap? Soat to‘rt bo‘lgan bo‘lsa! Bu qanaqa bema’nilik-a, jin ursin!


  Appasher shamol tezligida qochib qoldi.


  Yana kimning oldiga borsa ekan? Shahar darvozasidan tashqaridagi San-Kalisto cherkovining nozirigami? Uning janozasini o‘qigan, gimnaziyadosh eski do‘sti, olijanob hazrat don Raymondoga murojaat etsamikan?


  — Daf bo‘l, daf bo‘l, jahannam maxluqi! — Muhtaram pastor huzurida paydo bo‘lgan skripkachini ana shunday so‘zlar bilan qarshi oldi.


  — Meni tanimading-a? Men — Appasherman... Don Raymondo, biror burchakda bekinib turishga ijozat ber. Hademay tong otadi. Birorta ham it menga boshpana bermadi... Do‘stlarim mendan yuz o‘girdi. Balki, loaqal sen...


  — Men sening kimligingni bilmayman, — deya horg‘in va balandparvoz ohangda javob qaytardi ruhoniy. — Ehtimol sen iblis yoki ro‘yodirsan, bilmayman. Ammo sen chindan ham Appasher bo‘lsang, unda ichkari kir, mana senga mening to‘shagim, yotib damingni ol...


  — Rahmat, rahmat, don Raymondo, bilardim sening...


  — Mayli, menga allaqachondan buyon yepiskop ko‘z tikib turgani seni bezovta qilmay qo‘yaqolsin, — deya soxta muruvvat bilan davom etdi ruhoniy. — Mayli, sening bu yerda bo‘lishing boshimga balo olib kelishi ham seni xijolat qilmay qo‘yaqolsin... Xullasi kalom, sen mening tashvishimni tortmay qo‘yaqol. Agar seni bu yerga meni butkul xonavayron qilmoq uchui yuborgan bo‘lsalar, nachora, bu ham Yaratganning irodasi!.. To‘xta, qayoqqa? Ie, ketyapsanmi?


  O’liklar nega tirilmasligini endi bilgandirsiz?


  Xayriddin Sulton tarjimasi


  Dino Butssati



  YOZUVCHINING SIRI


  (hikoya)


  «Men adoyi tamom bo‘lgan odamman, lekin baxtiyorman. Har qalay, men qo‘limdagi kosani tag-tugiga qadar sipqorib ulgurganimcha yo‘q. To‘g‘ri, judayam oz bo‘lsa-da, hali ichida nimadir bor. Uni so‘nggi tomchisiga qadar totib ko‘rishdan umidvorman. Agar yana ozgina yashay olsam, albatta: anchagina keksayib qolganman, bir oyog‘im to‘rda bo‘lsa, bir oyog‘im go‘rda.


  Mana, talay yillardan buyon hamma mening ijodiy tanazzulga yuz tutganimni, yozuvchi sifatida uzil-kesil va tamomila “o‘lib bo‘lganimni” uqtiradi. Bu xususda ochiq-oshkor aytmasalar-da, o‘zlaricha shunday o‘ylaydilar. Mening e’lon qilgan har bir yangi asarim qiyalik bo‘ylab pastga qarab qo‘yilgan yana bir qadam sifatida baholanadi. Shunday, tobora pastlasha-pastlasha, oxir-oqibat, boshi berk ko‘chaga kirib turibman.


  Hammasiga avvalo o‘zim sababchiman. Men o‘ttiz yildan ko‘proq vaqt mobaynida ongli ravishda, avvaldan puxta o‘ylangan reja asosida asta-sekin, biroq to‘ppa-to‘g‘ri tubsiz chohga qarab yo‘l yurib keldim.


  Boshqacharoq aytganda, deb so‘raysiz siz mendan, sen o‘zing shu ko‘rgilikni istab, o‘zingga o‘zing choh qazidingmi, bundan chiqdi?


  Ha, shunday, xonimlar va janoblar, xuddi shunday. Men o‘z ijodimda avvaliga ko‘z qamashtirar yuksakliklarga ko‘tarildim. Mashhurlik shohsupasiga chiqdim. Jamoatchilikda katta qiziqish uyg‘otdim.


  Omadim yurishgandan yurishaverdi. Shu ketishda yanayam yuksakroqlarga parvoz qilishim mumkin edi. Agar istasam bas, ortiqcha zo‘riqishlarsiz to‘la va mutloq shuhratga erishgan bo‘lar edim.


  Lekin men istamadim.


  Buning ustiga, men batamom boshqacha yo‘l tanladim. O’zim erishgan yuksaklikdan (e’tiboringiz uchun, ijodda, mayli, Himolay demay, har qalay, Montorozaning eng baland cho‘qqisiga mengzagulik anchagina yuksak ko‘rsatkichlarga erishganman!) sekin-asta pastga tushishni ma’qul ko‘rdim. Yuqoriga ko‘tarilayotganimda sakrab-sakrab o‘tganim ayni o‘sha yo‘lni quyiga tushayotganimda boshqacharoq tarzda bosib o‘tishga ahd qildim.


  Ayanchli ahvolda past ketishning butun achchiq alamini tatib ko‘rishim kerak edi. E’tibor bering, ayanchli, biroq faqat bir qarashdagina shunday. Zotan, men bu asta-sekin tushishdan chinakamiga huzur-halovat tuydim. Shu bugun kechqurun men sizga hammasini batafsil tushuntirib bermoqchiman. Dil sandig‘imda uzoq saqlangan botiniy sirimni ochib ko‘rsatmoqchiman. Arzi holim sahifalarini g‘ilofga joylab, ustini yelimlab qo‘yaman, toki ular men bu dunyoni tashlab ketganimdan keyingina ochib o‘qilsin.


  Qirq yoshimda ijodiy yutuqlar ummonida chappor urgancha qulochkashlab suzar ekanman, kamina o‘z-o‘zimga qattiq maftun-mahliyo edim, biroq, haytovur, ajoyib kunlardan birida ko‘zim ochildi.


  Olamshumul shon-shuhrat, dovruq, as’asa-dabdaba, xalqaro e’tirof, mashhuri jahonlik – aynan shularga men butun jon-jahdim bilan intilgan edim-a, buni qarang! – kutilmaganda ko‘z oldimda o‘zining qip-yalang‘och nochor-notavonligi bilan yaqqol namoyon bo‘ldi-qoldi.


  Mashhuri jahonlikning moddiy jihatlari meni qiziqtirmas edi. Chunki o‘sha paytlardayoq anchagina boy, o‘zimga to‘q edim. Xo‘sh, yana nima kerak?.. Qarsaklar, g‘alaba nashidasi, jimjimador sarobmi?.. Ayni shularni deb qancha erkak va ayollar shaytonga o‘z jonlarini sotmadilarmi? Har gal bu osmondan yog‘ilgan chalpakning urvog‘ini tatib ko‘rganimda og‘zimda uning achchiqdan-achchiq, ko‘ngilni aynituvchi ta’mini his qiladigan bo‘lib qoldim. Mashhuri jahonlikning eng oliy darajasi nima, deb so‘radim o‘zimdan. Javob ham topdim. Nihoyati shundan iboratki, ko‘chada ketayotganingizda odamlar alanglab qarashadi-da, o‘zaro shivirlashadi: ana, ko‘ryapsanmi, ana u!.. Shugina, xolos! Buning ustiga, e’tibor bering, hatto mana shu asossiz huzur-halovat ham faqatgina mashhur siyosiy arboblar yoxud shon-shuhrat gulchambariga o‘ralgan kinoyulduzlarninggina chekiga tushar ekan, xolos. Hozirgi paytda oddiygina yozuvchiga e’tibor berishlari uchun – bilmadim, qanday mo‘‘jiza yuz berishi kerak.


  Ustiga ustak, medalning orqa tomoni ham borligini aytmaysizmi! Taniqli yozuvchining kundalik hayoti qanchalik do‘zax azobiga aylanib qolishini siz bilasizmi o‘zi: bitmas-tuganmas majburiyatlar, muxlislarning xatlari-yu telefon qo‘ng‘iroqlari, intervyular, uchrashuvlar, matbuot anjumanlari, radioda chiqishlar va boshqa shular kabi behisob-bemaza dahmazalar. Lekin meni qo‘rqitgan narsa bular emas! Kaminani qattiq sergak torttirgan va bezovta qilgan kuch butunlay boshqa narsa! Men shuni sezib qoldimki, shaxsan o‘zimga qariyb hech qanday huzur-halovat baxsh etolmaydigan har bir ijodiy yutug‘im... ko‘pchilikni qattiq azob-uqubatlarga giriftor qilar ekan! O, mening ijodiy hayotimdagi eng quvonchli lahzalarda do‘stlarim va qalamkash birodarlarimning bezovta-behalovat avzolari o‘zimda qanchalik achinish, rahm-shafqat hislarini uyg‘otganini bilsangiz edi! O’zim bilan eski qadrdonlik va umumiy manfaatlarning mustahkam rishtalari orqali mahkam bog‘langan ajoyib-ajoyib yigit-qizlar, vijdoni uyg‘oq zahmatkashlar – nega endi ular azob chekishlari kerak?!


  Ana o‘shanda men hammasini taroziga qo‘ydim-da, yaxshigina tushunib yetdimki, kaminaning ijodiy parvoz ishtiyoqi atrofimdagilarni qanchalar azob-uqubatlarga giriftor qilmoqda ekan... Shu yaxshimi? Gunohkorman – bu xususda avvalroq o‘ylab ko‘rmagan ekanman. Endi esa, chuqur mulohaza qilib, o‘zimcha qattiq vijdon azobini his qilmoqdaman.


  Yana bir narsani tushunib yetdim: agar shu shiddat bilan ijodiy yuksalishda davom etaversam, yangidan-yangi shuhrat gulchambarlariga sazovor bo‘lishim muqarrar.


  Lekin bu holda yana qancha odamlarning yuraklari torayib, qon bosimi oshib, o‘zini qo‘ygali joy topolmay qolar ekanlar? Axir, shu ko‘yga solishim ularga nisbatan insofdanmi?!. Bu dunyoi dun turli xil azob-uqubatlarga to‘la. Biroq hasad-baxillik inson qalbiga eng chuqur, eng qonli, uzoq vaqtgacha ming bir mashaqqatlardan keyin ham bitishi dargumon bo‘lgan jarohat muhrini bosuvchi tuyg‘u ekanki, odam bolasining bu nochor-notavon ahvoliga qarab turib ko‘nglingda rahm-shafqat, mehr-muruvvat hislari beixtiyor jo‘sh uradi.


  Endi men o‘z gunohimni yuvishim kerak – bundan boshqa chora yo‘q! Shunda men uzil-kesil bir to‘xtamga keldim: Xudoga shukr, anchagina xayrli ishlarni qilib ulgurdim. Hozirga qadar men, omadi kulib boqqan odam, o‘zimga o‘xshaganlarga ko‘pdan-ko‘p ozor berib keldim. Endi esa, ularni xotirjam-xursand qilib, ularga omadimni bosh-butun qaytaraman! Azoblarga chek qo‘yish – axir, mana shu emasmi – quvonch? Axir quvonch avvalgi kechirilgan azoblar o‘rnini bossa yomonmi?


  Ish sur’atini susaytirmagan holda yozishda davom etaverishim kerak, toki hech kimda “o‘z ixtiyori bilan voz kechdi, tashlab qochdi” degan noxush taassurot uyg‘onmasin. Bu ish mening hamkasblarim ko‘nglida yetarli taskin-tasalli, kutilgan quvonchni uyg‘otishi amrimahol. Yo‘q, yaxshisi hammasini ahmoq qilish kerak, chalg‘itish kerak, iste’dodni eng gullab-yashnab turganida sir saqlab, go‘yo ilhom bulog‘i qurib borayotgandek, tobora yomonroq yozish kerak, tamom-vassalom.


  Toki mendan yangi ijodiy parvozni kutayotgan odamlarni o‘zimning ijodiy tanazzulim – past ketishim bilan allanechuk yoqimli taajjublarga solay!


  Vazifa bir qarashdagina yengil! Zotan, rangsiz-tussiz, ochiq-oshkor o‘rtamiyona asar yozish oson ish deb o‘ylovchilar u1179 .attiq yanglishadilar. Aslida, hammasi anchagina og‘ir va buning ikkita muhim sababi bor.


  Birinchidan, munaqqidlarni qattiq bir silkitib, ularni oshirib maqtash odatlaridan voz kechishga majbur qilishimga to‘g‘ri keladi. O’sha paytda nafosat ko‘rgazmasida alohida o‘ringa ega, obro‘si baland, ulkan adiblar qatoriga mansub edim-da. Meni oshirib maqtash qariyb qat’iy rioya qilinishi zarur bo‘lgan qoidaga aylanib ulgurgan edi. Munaqqidlar esa, ma’lumingizkim, hamma narsani joy-joyiga qo‘yib bo‘lganlaridan keyin, qani endi ularni o‘z fikrlaridan voz kechishga majbur qilib ko‘ring-chi! Ular mening yozadiganimni yozib bo‘lganimni sezisharmi ekan, yoki o‘zlarining oshirib maqtashlardan iborat baholarida qattiq oyoq tirab turib olaverarmikanlar?


  Ikkinchi sabab. Qon deganlari oddiygina suv emas-da, azizlar! Siz o‘zimdagi daholikning asov yulqinishlarini bo‘ysindirib, uni bosib turish menga oson bo‘ldi deb o‘ylaysizmi?! Nechog‘li jo‘n va o‘rtamiyona bo‘lib ko‘rinishga urinmayin, iste’dod yolqini o‘zining ilohiy kuchi bilan satrlararo sizib yuzaga chiqib qolishi ehtimoldan holi emasdi-da, axir.


  Chinakam so‘z san’atkori uchun jo‘ngina qalamkash bo‘lib ko‘rinishning turgan-bitgani azob, hatto agar o‘zingizni aslingizdan yomonroq qilib ko‘rsatishni astoydil istaganingizda ham.


  Har qalay, bu ishni bir amallab uddalashga muvaffaq bo‘ldim. Yillar o‘tishi bilan men o‘zimning tutqich bermas tabiatimni jilovladim. Iste’dodsizlikni shunaqangi nozik, qoyilmaqom qilib ko‘rsatishni o‘rganib oldimki, shuning o‘ziyoq ulug‘ iste’dodning aniq-ravshan dalili bo‘la oladi. Men birin-ketin, biri biridan bo‘shroq kitoblar yozaverdim. Badiiy ifoda va hayot haqqoniyatidan ming farsah yiroqdagi bu qadar lanj, ensa qotirar darajadagi soxta qoralamalar mening qalamim ostidan chiqqanini kim ham o‘ylabdi deysiz! Bu yozuvchining asta-sekinlik bilan o‘z joniga qasd qilishiga barobar ish edi.


  Mening yangi paydo bo‘lgan har bir asarimdan keyin do‘stlarim va hamkasblarimning chiroylari ochilib, yuzlaridagi ajinlari yozila bordi. Men u bechoralarni asta-sekinlik bilan hasadning og‘ir yukidan xalos qilaverdim. Natijada, ularning o‘zlariga bo‘lgan ishonchlari yana orta bordi. Yashash ishtiyoqlari kuchaydi.


  Eng muhimi – meni qaytatdan astoydil sevib boshladilar. Qisqasi, yayrab-yashnab boshladilar. Qanchalar uzoq vaqt ularning naq bo‘g‘izlarida suyakdek tiqilib turgan ekanman-a men! Endi esa, o‘ta ehtiyotkorlik va g‘amxo‘rlik bilan ularning jarohatlariga malham bosib, o‘zlarini qushdek yengil his qilishlariga imkoniyat yaratib bermoqdaman.


  Qarsaklar susaydi. Men o‘zimni soyaga oldim. Lekin taqdirimdan minnatdor edim. Atrofimdagi munofiqlarcha soxta maqtovlarga yo‘g‘rilgan xitob-undovlar iskanjasidan xalos bo‘ldim. Endi meni sidqidil muhabbat va samimiy minnatdorchilikning qaynoq to‘lqinlari chulg‘ay boshladi. Do‘stlarimning ovozlarida barchamizning yoshlik chog‘larimizdagi, hali insoniy tubanliklarning ko‘chasidan ham o‘tmagan va olis-olislarda qolib ketgan yaxshi kunlardagi kabi toza, beg‘ubor-begidir, oliyhimmat munosabat ohanglarini qayta ilg‘ay boshladim.


  Bu qanaqasi bo‘ldi, deb so‘raysiz siz mendan, demak, sen atigi besh-o‘ntagina hamkasblaring uchungina yozgan ekansan-da, bundan chiqdi? Yozuvchilik sharafi nima bo‘ldi? Adabiy jamoatchilik-chi? Sen ko‘ngillarini yorishtirishing mumkin bo‘lgan, bugungi kunda yashab turgan va kelgusida tug‘ilajak ko‘pdan-ko‘p kitobxonlar-chi? Demak, sening san’ating, mahorating aslida ham haminqadar ekan-da, a? Demak, iste’doding shu qadar nochor-notavon ekan-da?


  Javob beraman: ha, siz haqsiz, do‘stlarim va qalamkash birodarlarim oldidagi qarzim – butun bashariyat oldidagi majburiyatimga taqqoslaganda hech narsa emas, albatta. Lekin men o‘z yaqinlarimni, butun sayyoramiz bo‘ylab sochilgan ko‘zga ko‘rinmas kitobxonlarimni, uchinchi ming yillikda keladigan avlodlarni zig‘ircha ham xafa qilmaganman. Butun hayotim davomida Parvardigori Olam zimmamga yuklagan sharafli vazifani yashirin ravishda sidqidil ado etdim. Ilohiy ilhom qanotlarida uchar ekanman, men o‘zimning asl mohiyatimni yorqin aks ettiruvchi asarlar yozdim. Ular meni ertadir-kechdir osmoni-falakka ko‘tarib, shon-shuhratning eng baland cho‘qqisiga olib chiqa oladi. Ha, ular allaqachon yozilib yotoqxonamdagi katta bir qutiga taxlab qo‘yilgan. Naqd o‘n ikki jild! Siz ularni mening vafotimdan keyin o‘qiysiz. O’sha paytda do‘stlarimning qayg‘urishlari uchun sabab bo‘lmaydi. Marhumning hamma ayblarini oson kechirib yuboradilar, hatto uning o‘lmas asarlar yozganini ham! To‘g‘ri, o‘shanda do‘stlarim nopisandlik bilan istehzoli kulishadi-da, bosh chayqab turib aytadilarki, “Qanaqangi ablah ekan-a, u hammamizni dog‘da qoldirib ketibdi-ya! Biz bo‘lsak, u qarigan chog‘ida yosh boladek bo‘lib qoldi deb o‘ylabmiz-a!..”


  Nima bo‘lganda ham sizga...»


  Yozuv shu yerda uzilib qolgan edi. Keksa yozuvchi o‘z dilnomasini tugatolmabdi. Sababi jon taslim qilibdi. Uni yozuv stoli oldida o‘tirgan holda topishibdi. Oq qog‘oz ustidagi singan qalam bilan yonma-yon uning sochlari oppoq oqargan boshi o‘zining eng so‘nggi va eng ulug‘ xotirjamligida harakatsiz yotar edi.


  Yozuvni o‘qigach, yaqinlari yotoqxonaga kirdilarda, qutini ochdilar. U yerda jami o‘n ikki dona qalin qog‘oz taxlamini ko‘rdilar: taxlamning har biri yuz bet!.. Mutlaqo yozilmagan, hatto bir belgi ham qo‘yilmagan...


  Rus tilidan Otauli tarjimasi


  Dino Butssati



  TUXUM


  (hikoya)


  Xalqaro Binafsha Xoch tashkiloti o‘n ikki yoshgacha bo‘lgan bolalar uchun qirollikning yozgi saroyi qoshidagi bog‘da “pasxa tuxumini ovlash” bo‘yicha katta bayram shodiyonasi tashkil etdi. Chipta narxi – yigirma ming lir.


  Tuxumlar pichanlar g‘aramiga yashirib qo‘yiladi.


  Qoidaga ko‘ra, bolakay topib olgan barcha tuxumlar unga qarashli bo‘ladi. Bu tuxumlar har xil shakl va turda – shokoladli, metalli, kartonli bo‘lib, har birining ichiga ajoyib sovg‘a solingan.


  Xizmatkor Jilda Sozo bu xususda xo‘jayini Dzernattaning uyida eshitib qoldi. Sinora Dzernatta, garchi bu unga sakson mingga tushsa-da, o‘zining to‘rtala bolasini bayramga olib borishga jazm qilib turgan ekan.


  Jussasi jikkakkina, yigirma besh yoshlardagi ayol, to‘g‘ri, go‘zal emas, lekin hunuk ham emas, sho‘x va gulgun yuzli, tabiatan xushfe’l, ammo bir qadar odamovi bo‘lgan Jilda Sozo ham o‘zining to‘rt yashar qizchasini xursand qilmoqchi bo‘ldi. Qizaloq yoqimtoy, yaxshiku-ya, biroq, afsuski, ota mehrisiz o‘syapti-da.


  Uzoq kutilgan kun keldi: kichkinagina Antonella yap-yangi paltocha, bejirimgina shlyapachada zodagonlarning bolalaridan hecham farq qilmasdi.


  Jildaning o‘zi aslzoda xonim bo‘la olmasdi, chunki kishi ko‘rgilik kiyimi yo‘q edi. Shunga qaramasdan, bu mushkul vaziyatdan chiqish yo‘lini topdi – boshiga yarqiroq bir niqob kiyib oldi: qarabsizki, oqbilak bo‘lmasa-da, har qalay, zodagonlar xonadonining Jeneva yoxud Nevshatelda tahsil ko‘rib diplom olib kelgan maxsus tarbiyachisi bo‘ldi-qoldi!


  Jilda belgilangan vaqtda qizchasi bilan qirollik bog‘ining darvozasi oldiga kelib to‘xtadi-da, go‘yo bekasini qidirayotgan tarbiyachidek atrofga alanglab qaray boshladi. Shu asnoda mashinalar birin-ketin kelib to‘xtab, ulardan “tuxum ovi”da qatnishishga shoshayotgan bolakaylar tushaverishdi. Sinora Dzernatta o‘z bolasi bilan kelib qolgan edi, Jilda ko‘rib qolmasin deb o‘zini panaga oldi.


  Nahotki barcha urinishlari behuda bo‘lsa? U tiqilinch va to‘polonda chiptasiz o‘tib ketishni mo‘ljal qilgan edi, biroq hadeganda qulay vaziyat kela qolmasdi.


  “Ov” soat uchda boshlanadi. Beshtakam uchda hukumat mashinasi kelib to‘xtadi: undan Rimdan kelgan qandaydir vazirning xotini ikki bolasi bilan tushib keldi. Xalqaro Binafsha Xoch tashkilotining prezidenti, maslahatchilari-yu mas’ul xodimalari muhtarama mehmonni kutib olishga shoshildilar. Ana shunda, nihoyat, Jilda mushtoqlik bilan kutgan qulay vaziyat tug‘ilib qoldi.


  Shunday qilib, tarbiyachi niqobini kiygan xizmatkor bog‘ning ichkarisiga kirib oldi-da, yo‘l-yo‘lakay qizchasiga tegishli pand-nasihatlarni berdi: o‘zingni yo‘qotma, o‘zingdan kattaroq va abjirroq bolalar oldida bo‘sh kelma...


  Sayxonlig-u o‘tloqzorlarga katta-kichik g‘aramlar uyib tashlangan edi. Bitta g‘aramning balandligi hatto kamida uch metrcha kelardi – kim bilsin, uning tagida qanday tuxum yashirib qo‘yilgan, ehtimol hech nima yo‘qdir.


  Signal ovozi eshitilib, start yo‘nalishi oldidagi tasma kesildi. Bolalar misli ko‘rilmagan bir shiddat bilan “ov”ga otildilar.


  Kichkintoy Antonella bu boy bolakaylarning oldida dovdirab qoldi. U bir g‘aramdan ikkinchisiga qarab yugurar, ammo qo‘lini g‘aram ichiga tiqishga jur’at qilolmasdi. Boshqalar esa, bu vaqtda kattakon shakoladrang, qip-qizil, oppoq, muhimi – sehrli sovg‘alarni bag‘riga olgan tuxumlarni ko‘ksiga bosgan ko‘yi onalari tomon yeldek uchardilar.


  Mana, nihoyat, Antonella ham bir g‘aramga ohista qo‘l suqib, qandaydir qattiq va silliq bir nimani tuydi: aftidan, tuxum ancha bahaybat edi. Suyunganidan o‘zini yo‘qotib, “Topdim! Topdim!” deya qichqirib yubordi-da, tuxumni chiqarib olmoqchi bo‘ldi. Lekin shu payt bir bolakay ashaddiy regbistdek chaqqon tashlandi-da, tuxumni ko‘ksi bilan qopladi. So‘ng Antonella uning kattakon pasxa tuxumini qo‘lida tutgan ko‘yi yugurganicha o‘zidan uzoqlashayotganini, yugura turib ortiga burilib qaraganini, hatto tilini chiqarib uni masxara qilganini ko‘rdi.


  Qanchalik olg‘ir-a bu bolakaylar. Soat uchda o‘yin boshlangan edi, oradan o‘n besh daqiqa o‘tib-o‘tmay jamiki tuxumlar o‘z egalarini topdi. Faqatgina Jildaning qizchasi quruq qo‘l bilan atrofga alanglab qarar, onasi kiygan soxta niqobni qidirardi. Uning ko‘zlari jiqqa yoshga to‘lgan, lekin o‘zini yig‘idan tiyishga jon-jahdi bilan urinardi: bu bolakaylarning oldida ho‘ngrab yig‘lash katta sharmandalik bo‘lib tuyulardi unga.


  Shu payt yetti yoshlardagi qandaydir tillarang sochli qizaloq ajoyib pasxa tuxumlarini naq bir quchoq qilib ko‘tarib o‘taverdi. Mana buni o‘lja deydilar!


  Antonella unga havas bilan tikilib qoldi.


  – Nima bo‘ldi, sen hech nima topmadingmi? – mehribonlik bilan so‘radi o‘sha qizaloq.


  – Ha, hech nima.


  – Istasang, mendan bittasini olishing mumkin.


  – Rostdanmi? – suyunib ketdi Antonella. – Qaysi birini olay?


  – Kichikrog‘ini ola qol.


  – Shunisini olsam maylimi?


  – Mayli, ola qol.


  – Rahmat! – Qizchaning ko‘zlari quvonchdan porlab ketdi.


  – Sening isming nima?


  – Inyatsiya, – dedi tillasoch qizaloq.


  Shu payt novchagina ayol, aftidan, Inyatsiyaning onasi kelib ularning suhbatiga qo‘shildi.


  – Nega tuxumingni bu qizchaga berding?


  – Men berganim yo‘q, uning o‘zi oldi, – po‘ng‘illadi Inyatsiya: bolalar ba’zan tushunarsiz makkorlikka jazm qilishadi.


  – Yolg‘on! – qichqirdi Antonella. – Uning o‘zi berdi-ku!


  Bu qalin qog‘ozdan bejirim qilib yasalgan chiroyli tuxum bo‘lib, hoynahoy qutiga o‘xshab ochilar edi-da, ichidan qandaydir o‘yinchoqmi-qo‘g‘irchoq chiqardi.


  Mojaroni ko‘rib, Binafsha Xoch tashkilotining oppoq kiyingan ellik yoshlardagi xodimasi ularning oldiga keldi.


  – Nima bo‘ldi, jajji qizaloqlarim? – so‘radi u kulib turib. Biroq uning kulgisi qandaydir muzdan ham sovuqroq edi. – Sizlar nimadandir norozimisizlar?


  – Yo‘q-yo‘q, hammasi joyida, – javob qildi Inyatsiyaning onasi. – Faqat manovi maymuncha, bilmadim, kimning qizi ekan, mening qizchamning qo‘lidan tuxumini tortib olibdi. Arzimas narsa! Har qalay, men uchun! Mayli, ola qolsin shu! Yur, ketdik, Inyatsiya! – Shunday deb ona qizini yetaklab ketdi.


  Lekin mas’ul xodima mojaro to‘la yechimini topdi deb hisoblamadi.


  – Sen u qizning tuxumini tortib olganmiding? – so‘radi u Antonelladan.


  – Yo‘q, uning o‘zi menga beruvdi.


  – Nahotki? Sening oting nima o‘zi?


  – Antonella.


  – Antonella, familiyang-chi?


  – Antonella Sozo.


  – Onang qaerda?


  Shu payt Antonella onasini ko‘rib qoldi. U bor-yo‘g‘i bir necha qadam narida nima bo‘layotganini jimgina kuzatib turardi.


  – Ana, mening onam, – deb ko‘rsatdi qizcha.


  – Shu ayolmi? – so‘radi mas’ul xodima.


  – Ha.


  – U murabbiya emasmi?


  Jilda ularga yaqinlashdi.


  – Bu mening qizim.


  Xodima unga hayron bo‘lib boshidan oyog‘igacha razm solib qaradi.


  – Meni kechirasiz, sinora, sizning chiptangiz bormi o‘zi? Qani, marhamat qilib ko‘rsating-chi!


  – Mening chiptam yo‘q, – Antonellaning yonida turib javob qildi Jilda.


  – Chiptangizni yo‘qotib qo‘ydingizmi?


  – Yo‘q, menda chipta aslida yo‘q edi.


  – Demak, siz chiptasiz o‘tgan ekansiz-da, a? Bu butunlay boshqa gap! Bunday taqdirda, qizcha, tuxumni qaytarishga to‘g‘ri keladi. – Shunday deya tuxumni Antonellaning qo‘lidan yulib oldi. – Sizlarga uyat emasmi? – tanbeh berdi yana. – Qani, marhamat qilib tezda bog‘ni bo‘shatib qo‘ying-chi!


  Qizcha toshdek qotib qoldi. Uning ko‘zlariga shunaqangi g‘am-g‘ussa cho‘kdiki, bosh ustidagi osmon ham kutilmaganda qorayib ketgandek bo‘ldi.


  Mas’ul xodima tuxumni qo‘lida ko‘targan ko‘yi mag‘rur odimlab uzoqlashar ekan, Jildaning g‘azabi qattiq junbushga keldi. U qalbida yig‘ilib qolgan tahqir, xo‘rlik, puchga chiqqan umid bilan sarobga aylangan istakni ortiq jilovlashga mutlaqo qodir emas edi endi. Natijada u alifboning “g”, “b”, “s”, “sh” va boshqa harflari bilan boshlanuvchi jamiki qo‘pol so‘zlarni ayolning ortidan peshma-pesh yubordi.


  Atrofga oliy tabaqaga mansub zodagon ayollar bilan ularning ajoyib pasxa tuxumlarini ko‘tarib olgan bolalari darrov yig‘ildilar. Ayrimlar Jildaning baqirishlarini eshitib, qo‘rqqanlaridan qochib qoldilar. Boshqalari g‘azab bilan so‘z qotdilar:


  – Qanday sharmandalik! Janjalga balo bormi!


  Bolalarning oldida-ya! U ayolni shu zahoti hibsga olish kerak!


  – Ket! Yo‘qol! Agar politsiyaning qo‘liga tushishni istamasang, tezroq yo‘qol bu yerdan, yaramas! – tahdid qildi mas’ul xodima.


  Antonella shunaqangi g‘am-alam bilan yig‘ladiki, bu yig‘i toshni ham eritib yuborgudek edi. Jildaning bo‘lsa, hushi o‘zida emas edi: g‘azab, uyat, nafrat, qahrdan kuchiga kuch qo‘shilgan edi go‘yo.


  – O’zingiz uyalmaysizmi? Shu bechora kichkintoyning tuxumini tortib olishdan siz uyalishingiz kerak edi, siz! Ha, men emas, siz uyaling, pastkash!


  Ikki politsiyachi yugurib kelib, Jildaning qo‘lidan tutishdi.


  Jilda battar jazavaga tushib qichqirdi:


  – Qo‘yvoring, menga qo‘l tekkizmang! Ablahlar!


  Ular ayolning qo‘llarini qayirib darvoza tomonga sudradilar.


  – Biz bilan bo‘limga borasan! Qamoqqa tiqish kerak buni! Hokimiyat vakillarini haqorat qilishning oqibati qanday bo‘lishini bilib qo‘ysin!


  Baquvvat erkaklar shu jikkakkina, nimjongina ayolni bazo‘r tutib turishar edi.


  – Yo‘q! Yo‘q dedimmi, yo‘q! – qichqirdi u. – Qani mening qizim?! Qo‘yvoringlar meni, ablahlar!


  – Oyi! Oyijon!


  Antonella uning etagiga yopishdi. Qizaloq titrab-qaqshab hiqillab yig‘lar ekan, to‘polonda uni u yoqdan bu yoqqa siltashardi.


  Jildani endi o‘ntacha odam – erkak va ayollar bosishga urinishardi.


  – Bu ayol aqldan ozibdi! Tiydirish ko‘ylagi kerak!


  Qamoqqa tiqish kerak buni!


  Bir zumda politsiyaning usti yopiq mashinasi yetib keldi-da, uning orqa eshigi ochildi. Mashinaga tiqish uchun Jildani ko‘tardilar. Binafsha Xochning mas’ul xodimasi Antonellaning qo‘lchalaridan mahkam ushlab turdi.


  – Sen men bilan ketasan! Men uni – sening onangni hali shunaqangi tavbasiga tayantirayki!..


  Hech kim nohaqlikni ko‘rib-bilib, jonidan-qonidan o‘tkazib turgan odam g‘ayritabiiy kuch-qudratga ega bo‘lishi mumkinligini xayoliga ham keltirmasdi.


  – Oxirgi marta ogohlantiraman: yaxshilikcha qo‘yvoring! – qichqirdi Jilda, uni mashinaga zo‘rlab tiqmoqchi bo‘layotganlarida. – Qo‘yvoring dedim, yo‘qsa o‘ldiraman!


  – Bo‘ldi, bas! Olib keting uni tezroq! He, o‘l bu kuningdan!.. – qizchani o‘zining oldida bazo‘r ushlab turar ekan, qichqirdi xodima.


  – Hali shunaqami! U holda birinchi bo‘lib sen o‘l, ming la’nat senga! – jon-jahdi bilan yulqinar ekan, qichqirdi Jilda.


  – E Xudo! – oqbilak oyimcha oh deb yiqildi-da, shu zahotiyoq jon taslim qildi.


  – Mening qo‘limni ushlab turganing uchun endi navbat senga! Keyin navbat senga! – xitob qildi xizmatkor.


  Ayolni o‘rab turgan odamlar to‘dasi o‘z-o‘zidan yoyildi. Politsiyachilardan biri mashinadan tashqariga ag‘darilib tushdi-yu jon asari yo‘q holda yotib qoldi.


  Jilda yana bir so‘z aytar-aytmas ikkinchisi ham uning ortidan yiqildi.


  Atrofdagi hamma tomoshatalablar dahshatdan dong qotib qoldilar. Endi Jilda unga yaqinlashishga jur’at qilolmayotgan olomon orasida yakka o‘zi turardi.


  Ona Antonellaning qo‘lidan tutib shahd bilan olg‘a intildi.


  – Qani, yo‘lni bo‘shat hammang!


  Hech kim unga yaqin kelishga jur’at qilolmagach, o‘z-o‘zidan yo‘l bo‘shab qoldi. Biroq politsiyachilar yigirma metrcha orqadan unga ergashdilar. Sirenaning chiyillashidan qo‘rqqan tomoshabinlar turli tomonga qocha boshladilar: qo‘shimcha kuch – tez yordam, o‘t o‘chirish, politsiya mashinalari oldinma-ketin yetib kelgan edi. Qo‘lga olish harakatiga rahbarlikni politsiya boshlig‘ining o‘rinbosari o‘z zimmasiga oldi. U buyruq berdi:


  – Brandspoytlarni tayyorlang! Ko‘zni yoshlatuvchi gaz!


  Jilda qo‘rquv nimaligini unutgan edi, ortiga shahd bilan burilib qaradi:


  – Qani, mard bo‘lsang oldimga kel!


  Insoniy sha’ni toptab-tahqirlangan ona ko‘ksida bo‘ysinmas bir ilohiy kuch qaynab-toshmoqda edi.


  Qurollangan politsiyachilar halqasi uni tobora qurshovga olib kelaverdi. Tahdidli xitob yangradi:


  - Qo‘lingni ko‘tar, ey badbaxt! Ogohlantiruvchi o‘q tovushlari ham eshitildi.


  - Senlar hali yolg‘iz o‘zimni emas, qizim ni ham o‘ldirmoqchimisanlar! - qichqirdi Jilda. - Yo‘limdan qoch hammang!


  Shunday deya u o‘z yo‘lida dadil davom etdi. Ayol hech kimga barmog‘ini ham tekkizmasa-da, “oldingi safda kelayotgan” olti nafar politsiyachi baravariga yer tishladi.


  Shunday qilib, u uyiga yetib oldi. Bu shahar chekkasidagi atrofi yovvoyi o‘t-o‘lanlar bilan qoplangan ulkan va ko‘rimsiz bir inshoot edi. Politsiyachilar uyni qurshovga olishdi.


  Politsiya boshlig‘i qo‘lida ovoz kuchaytirgich bilan oldinroqqa chiqdi: barcha uy egalariga besh daqiqa ichida binoni bo‘shatib qo‘yish taklif qilindi. Isyonkor ayolga esa, jiddiy ko‘ngilsizliklarning oldini olish maqsadida qizchasini o‘z ixtiyori bilan topshirish tavsiya etildi.


  Jilda yuqori qavatdagi derazadan boshini chiqarib tushunarsiz tarzda nimalardir deb qichqirdi. Qurshovga oluvchilar halqasi bir zumda baayni ko‘zga ko‘rinmas to‘siqqa duch kelgandek taqqa to‘xtadi-qoldi.


  - Qayoqqa? Saflar mustahkamlansin! - buyruq yangradi.


  Lekin hattoki ofitserlar ham qoqila-surina ortlariga chekindilar.


  Butun binoda Jilda bilan qizchasidan boshqa hech kim qolmadi. Aftidan, ayol qizchasiga yegulik tayyorlayotgan edi, sababi mo‘ridan ingichkagina tutun chiqib tepaga o‘rlay boshladi.


  Atrofga asta-sekin qorong‘ulik cho‘kmoqda edi. Bino tegrasiga esa, Yettinchi motorlashtirilgan polkning zirhli mashinalari tizilishtirib qo‘yildi. Jilda yana oynadan qarab nimadir deb qichqirdi. Og‘ir zirhli mashinalardan bittasi turgan joyida sapchib, nimagadir to‘nkarildi-qoldi. Undan keyin ikkinchisi, uchinchisi, to‘rtinchisi... Qandaydir sirli kuch ularni baayni yengilgina o‘yinchoqlardek chor tarafga otib boshladi. Ular borib tushgan joylarida yalpayib, bir uyum temir-tersakka aylanaverdi.


  Favqulodda qamal holati e’lon qilinib, BMTning maxsus qo‘shini chaqirildi. Atrof-javonibdagi butun bir tuman aholisi boshqa joyga ko‘chirildi. Tong saharda bombardimon boshlandi.


  Jilda bilan Antonella ayvonga chiqib, bu qiziq tomoshani bamaylixotir kuzata boshladilar. Nima uchunligi noma’lum, bironta bomba uyning ustiga kelib tushgani yo‘q. Ularning hammasi nishonga uch yuzmi-to‘rt yuz metr qolganida havoda portlab ketmoqda edi. Keyin Jilda yotoqxonaga qaytib kirdi, chunki qizchasi kuchli portlash tovushidan qo‘rqib yig‘lay boshlagan edi.


  Ularni tinkasini quritish yo‘li bilan qo‘lga olishga qaror qilishdi. Suv ta’minotini to‘sib qo‘yishdi. Lekin, baribir, har kuni ertalab va kechqurun mo‘ridan o‘sha-o‘sha tutun chiqaverdi - demak, Jilda qizchasiga yegulik pishirmoqda edi.


  Generalissimuslar hujumni soat X ga belgilashdi. Ayni shu soatda, xuddi qiyomat qoyim bo‘landek, bir necha chaqirimlik joyda yer zir titradi. Bronetank kuchlari birgalikda aniq yo‘naltirilgan hujum boshladilar.


  Jilda tag‘in derazadan boshini chiqardi.


  - Bo‘ldi-da endi! - qichqirdi u. - Meni tinchimga qo‘yasizlarmi-yo‘qmi?


  Qandaydir bir ko‘zga ko‘rinmas qudratli kuch tank saflarini buzib tashladi: ajal yuklangan temir-po‘lat mastodontlar (qadimda yashagan bahaybat filsimon hayvonlar) nimagadir qars-qurs qilib parchalanmoqda va ishdan chiqqan ma’danlar qabristoniga aylanmoqda edi.


  BMT Bosh Kotibi oq bayroqni baland ko‘tarib oldinga chiqdi. Jilda qo‘l ishorasi bilan uning uyga ki-rishiga ijozat berdi.


  BMT Bosh Kotibi xizmatkor bilan tinchlik bitimi tuzish yuzasidan muzokara yuritish umidida kelgan edi: mamlakat o‘lar ahvolda turibdi. Xalq bezovta-behalovat. Qurolli Kuchlar butkul holdan toygan. Ahvolni qanday o‘nglash kerak endi?..


  Jilda mehmonni qahva bilan siyladi. Shundan keyin shartini aytdi:


  - Men qizalog‘im uchun pasxa tuxumini xohlayman. Uyning yo‘lak boshiga o‘nta yuk mashinasi kelib


  to‘xtadi. Ulardan turli kattalikdagi mislsiz darajada go‘zal tuxumlar tushirildi-da, taklif qilindi: mana, qizaloq marhamat qilib tanlab olaversin! Ulardan bittasi hatto diametri o‘ttiz besh santimetrlik sof tilla tuxum bo‘lib, usti qimmatbaho toshlar bilan bezatilgan edi.


  Antonella o‘sha mas’ul xodima o‘zining qo‘lidan tortib olgan tuxumga aynan o‘xshaydigan, rangli qog‘ozdan yasalgan kichkintoygina bir tuxumni tanlab oldi.


  Rus tilidan Otauli tarjimasi


  Dino Butssati



  HAVO SHARCHASI


  (hikoya)


  Yakshanba kuni ertalabki toat-ibodatdan so‘ng ikki avliyo – ulardan birini Oneto, ikkinchisini Kotib deb atashardi – “Miller” firmasining qora charm sirilgan oromkursilariga qulaygina joylashib olib, pastga – Yerga qaradilar-da, bu ajoyib-g‘aroyib odamlar qavmi nimalar bilan mashg‘ulligini aniqlashga urindilar.


  – Menga shuni ayt-chi, Kotib, – so‘radi avliyo Oneto uzoq muddatlik sukunatdan keyin, – sen o‘z hayotingda baxtli edingmi?


  – Shuyam gap bo‘libdi-yu! – kulib javob qildi hamsuhbati. – Yerda hech kim baxtli bo‘lolmasligini bilib turib so‘raysan-a!


  Shunday deya u cho‘ntagidan bir quti “Malboro” chiqardi.


  – Chekasanmi?


  – Rahmat, bajonidil, – dedi avliyo Oneto, – odatda ertalablari o‘zimni chekishdan tiyaman-ku, biroq bugun bayram sharafiga... Har qalay, o‘ylashimcha, ayrim hollarda...


  – Sen o‘zing-chi, shu “baxt” deganlarini aqalli biron marta his qilganmisan? – uning gapini bo‘ldi Kotib.


  – O‘zim-ku, his qilmaganman, biroq aminmanki...


  – Yaxshisi, sen anavilarga qara, qara! – xitob qildi avliyo Kotib, pastga imlab. – Ular bir necha milliard, bugun yakshanba, buning ustiga, ayni subhidam – eng yoqimli payt, ob-havoning ham yaxshiligini qara – oftob charaqlab turibdi, biroq jazirama emas, mayin shabada, daraxtlar bilan o‘t-o‘lanlarning ayni gullab-yashnagan payti. Ustiga ustak, ularning Yerida “iqtisodiy mo‘’jiza” – go‘yo barcha murod-maqsadiga yetgan. Xo‘p, o‘sha milliardlar orasidan aqalli bittagina baxtiyor odamni ko‘rsat-chi menga, aqalli bittasini – undan ko‘pini talab ham qilmayman. Agar topib bera olsang, seni qoyilmaqom tushlik bilan mehmon qilaman.


  – Yaxshi, – dedi Oneto va shoshilmasdan nigohi bilan pastdagi chumoli uyasidek g‘ujg‘on o‘ynagan mitti sayyorani elak-elak qila boshladi. Birdaniga omadning kulib boqishiga umid qilish kulgili edi: bu ishda kamida bir necha kunlik serzahmat tadqiqot yuritish kerak bo‘ladi. U buni yaxshi tushunardi, biroq baribir tavakkal qilishga to‘g‘ri keladi. Kotib miyig‘ida kulganicha uning harakatlarini diqqat bilan kuzatib turdi (miyig‘ida kulgisi zaharxanda emas, beg‘araz kulgi edi, aks holda uning nimasi avliyo bo‘ldi!)


  – Omadni qara, topganga o‘xshayman! – Oneto oromkursidan sapchib turib birdaniga qichqirib yubordi.


  – Qani, qaerda?


  – Ana, maydonda! – shunday deya adirlikdagi oddiy bir shaharchani barmog‘i bilan nuqib ko‘rsatdi. – Ana, odamlar cherkovdan chiqib kelyapti-ku... ana, qizaloqni ko‘ryapsanmi?


  – Oyoqchalari qiyshiq qizaloqmi?


  – Ha-ha... Faqat diqqat bilan qara, nazardan qochirma.


  Rostdan ham og‘ir hastalikdan keyin to‘rt yashar Norettining oyoqchalari andak qiyshiq, ingichka, nimjon bo‘lib qolgan edi. Uni onasi qo‘lidan yetaklab ketayotgan edi. Ko‘rinishlaridan kambag‘algina oila ekani aniq-ravshan sezilib turar edi. To‘g‘ri, qizaloqning egnida gul qadalgan oppoqqina yakshanbalik ko‘ylak edi, lekin bu ham onaga, aftidan, anchagina qimmatga tushgani ayon edi.


  Cherkov eshigi oldi gul sotuvchilar bilan gavjum edi. Ayrimlari avliyolar tasvirlangan ikonalar va medallarni sotmoqda, aftidan, shaharning avliyo homiysiga bag‘ishlangan bayram nishonlanmoqda edi. Boshqa birlari havo shari bilan savdo qilayotgandi. Uning bosh ustida turli rangdagi havo sharchalarining ajib guldastasi muallaq parvoz qilib turar va salgina epkinda go‘zal tebranar edi.


  Mana, qizaloq havo sharchalari sotuvchisining oldida qotib qoldi-da, onasiga butkul mulzam qiluvchi bir tabassum bilan unsiz iltijoga limo-lim ko‘zlarini qadadi. Bu qarashda shunaqangi qizg‘in xohish-istak, shunaqangi qalb iztirobi va ishtiyoqi zuhurlanib turar ediki, qarshisida do‘zax hukmdori ham chidayolmay qolgan bo‘lardi. Ehtimol, bunday favqulodda kuchga faqatgina bola nigohi ega bo‘ladi (balki kaltak yegan itning nigohi ham!), chunki ular kichkintoy, zaif-ojiz va ma’sum-beg‘ubordirlar.


  Shuning uchun ham ruhshunoslik ilmini yaxshigina biladigan avliyo Oneto qizaloqqa e’tibor qaratdi. U shunday mulohaza yuritdi: sharchaga ega bo‘lish istagi shu qadar kuchliki, agar Xudo berib onasi bu istakni qondirsa, qizaloq, shak-shubhasiz, baxtli bo‘ladi – ehtimol bu baxt uzoq davom etmas, ko‘pi bilan bir-ikki soatga cho‘zilar, lekin baribir u chinakamiga baxtli bo‘ladi. Ana o‘shanda u garovda yengib chiqadi.


  Avliyo Oneto pastda, shaharcha maydonidagi manzarani aniq kuzata olardi, biroq qizaloq onasiga nima degani-yu, onasi unga nima deb javob qilganini eshitolmasdi. Bu hech kim hech qachon tushuntirib berolmaydigan g‘alati ziddiyat edi: jannatdagi avliyolar baayni qudratli teleskopdan qarayotgandek yer yuzida nimalar bo‘layotganini aniq-tiniq ko‘rib turardilar. Biroq yerdagi shovqin-suron, baqir-chaqir, umuman, tovush va ovozlar tepaga yetib kelmasdi (har qalay, keyinroq amin bo‘lamizki, favqulodda kamdan-kam uchraydigan holatlar bundan mustasno). Bu avliyolarning asab tizimini ko‘cha harakatlarining yovvoyi shovqin-suronlaridan asrab-avaylash maqsadida ko‘rilgan chora bo‘lsa kerak-da.


  Ona Norettining qo‘lchasini siltadi, shunda Oneto daf’atan qattiq qo‘rqib ketdi. Chunki odamlar orasida anchagina keng tarqalgan qabihlik qonuniyatiga muvofiq ravishda hammasi kutilganiga batamom zid yakun topmog‘i mumkin edi.


  Zotan, Norettining ma’sum nigohlarida ayon ko‘rinib turgan sidqidil o‘tinch oldida jahonning eng mustahkam zirh bilan qoplangan lashkarlari ham ojiz qolishlari muqarrar edi, ammo-lekin muhtojlik bundan istisno. Muhtojlik unga bemalol bardosh berishi mumkin: huvillagan bo‘m-bo‘sh cho‘ntakda yurak ham, mehr-shafqat ham yo‘q! Qandaydir bir kichkintoy qizaloqning dardi-dunyosi, xohish-istagi bilan hisoblashib o‘tiradimi u!


  Yaxshiyamki, Norettini o‘rnidan qo‘zg‘otishga onaning kuchi yetmadi. Qizaloq o‘sha-o‘sha onasidan ko‘z uzmay tikilib turaverdi va bu qarashning kuchi, agar bunaqasi mumkin bo‘lsa, yanada qat’iyatliroq, yanada qaysarroq mohiyat kasb etdi. Avliyo ko‘rdiki, ona sotuvchiga nimadir deb, qo‘lida bir necha chaqalarni sanadi-da, uzatdi. Qizaloq esa, jajji barmoqchasi bilan och-sariq sharchaga ishora qildi. Sotuvchi bog‘lamdagi eng tarang, eng chiroyli bir sharni chiqarib uzatdi.


  Endi Noretti onasi bilan yonma-yon odimlar ekan, o‘ziga ishonmay ko‘zlarini katta-katta ochib, qadamlariga mos ravishda ipcha ustida quvnab sakrayotgan sharchaga termulardi. Ana shunda avliyo Oneto quv tabassum qilib avliyo Kotibni tirsagi bilan turtib imladi. Kotib ham tabassum qildi: avliyolar garovda hamisha yutqazishga tayyor, agarda bu insoniy g‘am-kulfatni zig‘ircha kamaytira olsa!


  Sen kimsan, ey Noretti, yakshanba kuni subhidamda qadrdon shaharcha maydonini qo‘lidagi sharcha bilan kesib o‘tayotgan qizaloq? Sen – cherkovdan chiqib kelib, baxtiyorlikdan porlab turgan kelinchaksan, sen – erishilgan g‘alabani nishonlayotgan malikasan, sen – hayratdan o‘zligini yo‘qotgan olomon yelkasiga ko‘targan g‘oyatda go‘zal va xushovoz xonandasan, sen – olamdagi eng boy va go‘zal ayolsan, sen – ulkan va baxtiyor muhabbat, gul, musiqa, oy, o‘rmon va quyoshsan, sen – shularnng barchasisan... Chunki oddiygina bir shishirilgan sharcha seni shunday baxtiyor qila oldi. Va sening bemajol betob oyog‘ing endi kasal emas, endi u Olimpiadada lavr gulchambariga burkangan yoshgina sport ustasining chayir va chopqir oyog‘i!


  Avliyolar oromkursining tirsaklagichi osha ona bilan qizaloqni kuzatishda davom etdilar: ular butun shahar bo‘ylab o‘tib, chekkadagi g‘ariblar mahallasiga kirdilar. Ona uyga kirib ketdi – uning ishlari ko‘p edi – Noretti esa, sharcha ipini qo‘lida mahkam tutgan ko‘yi tosh ustiga o‘tirdi-da, nigohlarini shardan yo‘lovchilarga ko‘chirdi, aftidan, barcha bebaho xazinasiga havas bilan qarayotgandek tuyuldi. Garchi quyosh nurlari xo‘mrayishgan baland binolar orasida qolgan bu jinko‘chaga tushmasa-da, qizaloqning tabiatan unchalik chiroyli bo‘lmagan, lekin oydin ruhsori atrofni yorishtirib-nurafshon qilib turar edi.


  Qizning yonidan uch nafar bolakay o‘tayotganida, garchi o‘taketgan bezori bo‘lsalar-da, hattoki ularni ham qandaydir bir kuch qizaloqqa o‘girilib qarashga majbur qildi. Qizaloq ham ularga qarab kuldi. Shunda uchovlondan biri nihoyatda tabiiy bir harakat bilan labida tutab turgan tamakini oldi-da, uni havo sharchasiga bosdi. Sharcha paq etib yorilib, haligina osmoni-falakka mag‘rur bo‘y cho‘zgan ip uchidagi bujmayib shaklini yo‘qotgan bir hovuch yelimcha bilan birga qizaloqning tizzasiga kelib tushdi.


  Noretti nima bo‘lganini daf’atan tushunmadi va ovozlari boricha xoholab kulgan ko‘yi qochib ketayotgan uch takasaltangning ortidan hang-mang bo‘lib qarab qoldi. Nihoyat, sharchasining endi yo‘qligini, hayotidagi yagona quvonchidan mahrum etishganini anglab yetdi. Yuzchasi g‘alati tarzda tirishib, uni yengillatish imkonsiz bo‘lgan og‘ir dard-alam qamrab oldi.


  U shunday ho‘ngrab yig‘ladiki, xuddi mutlaqo tuzalmas dahshatli fojea ro‘y bergan-da, endi uni hech nima bilan ovutib bo‘lmaydi. Osoyishta jannat ma’volariga, haligina aytganimizdek, yerdagi shovqin-suronlar yetib bormas edi: na motor tovushlari, na o‘q ovozi, na odamlarning oh-faryodlari, na atom bombasining portlashi... Biroq qizaloqning jon-jahdi bilan yuragi o‘rtanib yig‘lashi jannatning barcha burchaklarida eshitildi va uni butun tag-tugi bilan larzaga keltirdi. Garchi jannat abadiy osoyishtalik va shodlik maskani deya to‘g‘ri aytilsa-da, har qalay, hamma narsaning cheki-chegarasi bor! Adolat posbonlari inson iztiroblariga loqayd qarashlari mumkinmi, axir!


  Sharchaga bog‘liq lavha oromijon huzur-halovat og‘ushiga cho‘mgan avliyolar uchun kutilmagan zarba bo‘ldi. Mangu yorug‘lik saltanati ustida soya paydo bo‘lib, yuraklarni beixtiyor ezib yubordi. Qizaloq qayg‘usini qanday qilib aritish mumkin?


  Avliyo Kotib o‘z do‘sti Onetoga jimgina tikildi.


  – Naqadar qabihlik! – xitob qildi avliyo Oneto va endigina tutatgan tamakisini uloqtirib yubordi.


  Yerga tushar ekan, u o‘zidan uzun, mo‘’jizaviy jilvalangan yorug‘ iz qoldirdi. Va pastda – yerda ko‘pchilik yana uchar likopchalar haqida gapira boshladilar.


  Rus tilidan OTAULI tarjimasi


  Dino Butssati



  AFSUNGAR


  (hikoya)


  Kunlardan bir kuni kechqurun charchab-horib, ruhim cho‘kib uyga qaytayotgan edim, professor (shunday deyishadi, biroq qanday professorligi noma’lum) Skyassi oldimdan chiqib qoldi. Bu odamni men ko‘pdan buyon bilaman. Turli joylarda tez-tez va kutilmaganda ko‘rinish berib qoladi. O‘zi uqtirishicha, biz gimnaziyada birga o‘qigan emishmiz. Biroq, to‘g‘risini aytsam, buni men eslayolmayman.


  Kim o‘zi u? Nima ish qiladi? Hech qachon buning tagiga yeta olmaganman. Uning ozg‘in-qotma, yovqur yuzi bilan miyig‘idagi istehzoli tabassumi... Biroq eng o‘ziga xos jihati shundaki, u har qanday odamda “Men bu kishini qaerdadir ko‘rganman” degan yanglish tasavvur uyg‘otadi. Ba’zilar uni afsungar deb qat’iy ishonishadi.


  – Qalay? – so‘radi u mendan taomildagi salom-alikdan so‘ng. – Haliyam yozyapsanmi? 


  – Boshqa nimayam qila olardim, – daf’atan nochor-notavon holimni his qilib yelka qisdim.


  – Nima, joningga tegmadimi? – hujumni kuchaytirdi u. Ko‘cha chirog‘ining xira yorug‘ida yuzidagi masxaraomuz kulgi ko‘rinib turar edi. – Bilmayman, men ba’zan o‘ylab qolamanki, go‘yo siz yozuvchilar kundan kunga hech kimga kerak bo‘lmay qolyapsizlar. Nafaqat yozuvchilar, balki rassomlar, haykaltaroshlar, bastakorlar ham. Quruq ovoragarchilikka, shunchaki o‘yinga o‘xshaydi. Nima demoqchi bo‘layotganimni tushunyapsanmi?


  – Tushunyapman.


  – Yozuvchilar, rassomlar va shu kabilar, hammalaringiz e’tibor qozonishni istab tuturiqsizroq va chalkashroq yangilikni kashf qilishga jon-jahdingiz bilan urinasizlar. Muxlislaringiz o‘zi ko‘p emas, borlarining ham ko‘ngillari sizga nisbatan tobora sovib ketyapti. Odamlar aytmoqchi bo‘layotgan gaplaringizni qariyb mutlaqo eshitmay qo‘yyapti. Kunlardan bir kuni, ochig‘ini aytganim uchun kechirasan, sizlar o‘zlaringizni sahroning qoq o‘rtasida ko‘rasizlar.


  – Bo‘lishi mumkin, – dedim men itoatkorlik bilan.


  Biroq Skyassi, aftidan, meni qiynamoqchiga o‘xshardi.


  – Menga yana shuni ayt-chi, masalan, sen biron mehmonxonaga kirganingda oti-zoting bilan kasbi-koringni so‘rashdi deylik. O‘shanda sen “yozuvchiman” deb javob qaytarganingda, bu senga allanechuk bema’nidek tuyulmaydimi?


  – Ehtimol, – dedim men. – Frantsiyada unday emasdir, lekin bizda aynan shunaqa.


  – Yozuvchi, yozuvchi! – oshkora kalaka qildi u. – Nima, sen hali o‘zingni jiddiy qabul qilishlarini istaysanmi? Bizning dunyomizda yozuvchi deganlari kimga nima uchun kerak?.. Mug‘ombirlik qilmay yana bir gapni ochiq ayt-chi... Sen kitob do‘koniga kirib, rastalarga qaraganingda...


  – Devorlar bo‘ylab to shipga qadar tizilishib turgan turli-tuman kitoblar, keyingi oylarning o‘zidayoq yorug‘lik ko‘rgan minglab-minglab kitoblar... shularga ishora qilayotgan bo‘lsang kerak, a?.. Qarab turib, bularga qo‘shimcha men ham yana bir kitob yozyapmanmi deb o‘ylayman-da, qo‘lim ishga bormay qoladi. Bir necha chaqirimga cho‘zilib ketgan, tog‘-tog‘ bo‘lib uyulib yotgan sarxil mevalaru sabzovotlarga boy ulkan bozorda so‘ligan sabzini sotish umidida turgan bolakayga o‘xshataman o‘zimni... Dilingdagini topdimmi?


  – Xuddi shunday! – Skyassi masxaraomuz tirjaydi.


  – Hayriyatki, – e’tiroz bildirishga jur’at qildim, – o‘qiydiganlar hali bor, bizning kitoblarni sotib oladiganlar yo‘q emas.


  Shu payt, ta’bir joiz bo‘lsa, qadrdonim andak engashib, poyabzalimni sinchiklab ko‘zdan kechira boshladi.


  – Yaxshi etikdo‘z oshnang borga o‘xshaydi-ya?


  Xudoga shukur, o‘yladim o‘zimcha, har qalay, suhbatimiz boshqa mavzuga ko‘chdi-ku. O‘zing haqingdagi achchiq haqiqatni eshitishdan og‘irroq nima bor bu olamda?


  – Ajoyib usta! – bajonidil javob qildim men. – Qo‘li gul usta. Shunaqangi yaxshi, shunaqangi pishiq-puxta tikadiki, tikkani hech to‘zmaydi-da!


  – Yasha! – xitob qildi bu ablah. – Garov o‘ynaymanki, u sendan kamroq pul topadi.


  – Ehtimol.


  – Nima, seningcha bu o‘taketgan mantiqsizlik emasmi?


  – Bilmadim, – javob qildim men. – To‘g‘risini aytsam, men bu xususda o‘ylab ko‘rmagan ekanman.


  – Meni to‘g‘ri tushun, – battar avj qildi Skyassi, – sen yozgan hamma narsalar menga mutlaqo yoqmaydi demoqchi emasman, yo‘q, shaxsan senga hech bir e’tirozim yo‘q. Biroq sen va senga o‘xshagan minglab odamlar o‘z umrlaringizni hayotda hech qachon bo‘lmagan tarixlarni yozib o‘tkazasizlar. Buning ustiga, ularni yorug‘likka olib chiqadigan noshirlar ham topila qoladi. Sotib oladigan odamlar ham topiladi. Sizlar shu yo‘l bilan dasta-dasta pul topasizlar. Gazetalar ular haqida yozishadi. Munaqqidlar ularga son-sanoqsiz tadqiqotlarini bag‘ishlaydi. Bu tadqiqotlar ham o‘z navbatida nashr etiladi-da, do‘konlarda muhokama qilinadi... Birinchi satridan to oxiriga qadar bichib-to‘qilgan uydirma tarixlar! O‘ylaymanki, hatto sening o‘zingga ham bularning bari o‘taketgan aqlsizlik bo‘lib tuyulsa kerak? Tag‘in bu atom bombalari-yu, sun’iy yo‘ldoshlar asrida!.. Seningcha, bu masxaravozlik hali uzoq davom etadimi?


  – Bilmadim. Balki sen haqdirsan, – dedim men, yuragim misli ko‘rilmagan darajada huvillab.


  – Xo‘sh, o‘zing ayt, sizlar kimga keraksizlar? – tantana qildi Skyassi – Adabiyot, san’at – chiroyli, balandparvoz so‘zlar! Ammo bizning davrimizda san’at ham ovqat, atir, sharobga o‘xshagan oddiygina kundalik iste’mol mahsulotlaridan boshqa narsa emas. Bugungi kunda odamlarni qanday san’at qiziqtiryapti? Qanday shiddatli to‘lqin ustimizga bostirib kelayotganini o‘zing ko‘rmayapsanmi?.. Yengil-elpi qo‘shiqlar, she’rchalar, shovqin-suron, dod-voy, oldi-qochdi! Mana, shon-shuhrat qaerda! Mana, aqalli seni olib qaraylik: aqlli narsalarni yozasan. Hatto zo‘r narsalar deyish mumkin. Biroq omad haqida gapiriladigan bo‘lsa, bu borada eng iste’dodsiz jaz qo‘shiqchisi seni bir cho‘qishda qochiradi. Odamlarga qo‘pol bo‘lsa-da, ayni lahzalarda bevosita hissiy qoniqish paydo qiladigan narsalar kerak, darrov, bir lahzalik, tushundingmi? Shunday narsalarki, toki zig‘ircha ham kuch sarflanmasin, ortiqcha zo‘riqilmasin, mutlaqo bosh qotirilmasin.


  Men gaping to‘g‘ri degan ma’noda bosh irg‘ab turdim, xolos. E’tiroz bildirishga na kuchim, na dalilim bor edi. Biroq Skyassiga bu ham kam edi.


  – Bundan qirq yilcha avval san’atkor taniqli shaxs bo‘lishi mumkin edi. Biroq endiga kelib... Agar qandaydir eski-tuski, almisoqdan qolgan narsalargina o‘zlarini omon saqlab qololmasalar. Masalan, deylik, Xeminguey, Stravinskiy, Pikasso, bobolarimiz bilan bobokalonlarimizning yaratganlari... Yo‘q-yo‘q, siz allaqachon yutqazib bo‘lgansiz... Sen abstrakt san’at ko‘rgazmasida bo‘lganmisan? Uni munaqqidlar qanday tushuntirishlarini o‘qiganmisan? Safsata, uchiga chiqqan safsata! Amal-taqal jon saqlab qolgan bir hovuch nodonlar, tag‘in o‘zlari chaplab tashlagan bo‘yoqlarini million, hatto ikki millionga sotishni uddalashganlariga hayron qolasan kishi. So‘nggi alahsirash bu, men senga aytsam, o‘lim oldidagi jon talvasasi bu! Siz san’atkorlar bir tomonga qarab ketyapsizlar, kitobxon bilan tomoshabin bo‘lsa, butunlay qarama-qarshi tomonga ketyapti. Bundan chiqdi, bir-biringizdan tobora uzoqlashyapsizlar. Shunday kun keladiki, o‘rtalaringizdagi masofa shu qadar olis bo‘ladiki... Siz qanchalik baqirib-chaqirib ayuhannos solmang, lekin bironta it sizning ovozingizni eshitmaydi.


  Ayni shu topda goho sodir bo‘lib turadigan voqea ro‘y berdi: iflos ko‘cha bo‘ylab nimadir yelib o‘tdi. Nimaligi noaniq – mayin shabada emas, chunki havoda hech bir o‘zgarish sezilmadi, muattar atir isi emas, chunki atrofimizda o‘sha-o‘sha benzin va yana allambalo achimsiq narsalar hidi anqirdi, yoqimli kuy emas, chunki mashinalar shovqinidan boshqa hech nima eshitilmas edi. Nimaligi noma’lum – muqaddas tuyg‘ular va xotiralarning junbishga kelishimi, qandaydir izohlab bo‘lmaydigan bir sir-sinoat.


  – Lekin baribir... – dedim men.


  – Nima “lekin baribir”? – Skyassining yuzida zaharxanda zuhur bo‘ldi.


  – Lekin baribir biz qo‘limizdan kelgancha yozayotgan tarixlarni hech kim o‘qishni xohlamay qolganida, ko‘rgazmalar butkul kimsasiz bo‘lib huvillab qolganida, cholg‘uchilar o‘z asarlarini bo‘m-bo‘sh o‘rindiqlar qatorlariga ijro etganlarida ham... ana o‘sha taqdirda ham bizning ijodimiz... yo‘q, men o‘zim haqimda emas, men qilgan ish bilan shug‘ullanadiganlar haqida...


  – Qani-qani, namuncha bo‘shashmasang! – istehzo bilan qitiq patimga tegishda davom etdi birodarim.


  – Shuni bilib qo‘yki, sen aytayotgan o‘sha tarix, rasm, musiqa, boshqa ahmoqona, tushunarsiz va foydasiz narsalar hamisha insoniylikning eng oliy ifodasi, asl umumbashariy qadriyatlar bo‘lib qolaveradi.


  – Qo‘y, meni qo‘rqitma! – xitob qildi Skyassi.


  Lekin men, bilmadim, nima uchun, endi o‘zimni to‘xtata olmas edim. Ich-ichimda toshayotgan isyon tashqariga yo‘l qidirar edi.


  – Ha-ha! Mayli, sen buni ahmoqlik deb hisoblashing mumkin, biroq haqiqiy san’at hamisha bizni moldan farqlab turuvchi narsa bo‘lib qolaveradi. Bu yerda foydali yo foydasiz ekanligi ahmiyatli emas. Ehtimolki, butkul foydasizligi uchun ham bizga juda-juda kerakdir. Atom bombasi, sun’iy yo‘ldoshlar, yulduzlar¬¬aro raketalardan ham ming karra kerakroq! Ayni shu ahmoqlik butkul tugab bitgan o‘sha qaro kunda odamlar ibtidoiy jamoa davridagidek ayanchli bir mahluqqa aylanib qoladilar. Chunki chumolilar ini bilan eng yangi texnikaning har qanday mo‘’jizasi o‘rtasidagi masofa chumolilar inini insoniy jamiyatdan ajratib turuvchi masofaga nisbatan ming karra qisqaroq!..


  – Sen, masalan, o‘n satrlik almoyi-aljoyi syurrealistik she’rni nazarda tutyapsanmi? – achchiq kulib so‘radi Skyassi.


  – Ha, hattoki bir qarashda mutlaqo aqlga sig‘maydigan, hatto besh satrlik she’rni ham nazarda tutib aytyapman bu gapni! Muhimi – odam bolasining yozish ishtiyoqida, bu ishidan biron natija chiqadimi-yo‘qmi – bu u qadar muhim emas. Ehtimol men adashayotgandirman, ammo faqatgina shu yo‘lda najot bor. Agarda...


  Ana shunda Skyassi og‘zi qulog‘iga yetgudek xursand bo‘lib uzoq kuldi. Qiziq, bu kulgisi endi mutlaqo yoqimsiz emasdi. Men taajjubdan dong qotib qoldim.


  U yelkamga qattiq qoqib qo‘ydi:


  – Ana endi o‘zingga kelding, tentakvoy.


  – Tushunmadim, nima demoqchisan? – ajablanib so‘radim men.


  – Hech nima, hech nima, – javob qildi Skyassi va ozg‘in-qotma yuzi qandaydir ichki bir yorug‘likdan nurlanib ketdi. – Qarasam, hamma narsadan hafsalang pir bo‘lib bo‘shashibgina kelyapsan. Go‘yo hech nimaga ixlosing qolmagandek. Shuning uchun seni qattiqroq bir silkitib ko‘rgim keldi-da.


  Haq-rost. Nima bo‘lganda ham, men o‘zimni butunlay boshqa odam deb his qilmoqda edim: bir qadar emin-erkin, o‘ziga ishonchi mustahkam... Men tamaki tutatgunimcha Skyassi ruhdek daf’atan ko‘zdan yo‘qoldi.


  Rus tilidan OTAULI tarjimasi


  Dino Butssati



  TAQIQ


  (hikoya)


  Nimasini aytasiz, bizda she’riyat taqiqlanganidan buyon hayot boshqacha bo‘lib qoldi. Endi na avvalgi ko‘ngil ozishlar, na yurak o‘ynatuvchi ilhomlanishlar, na behuda xayolparastliklar bor. Ish — yolg‘iz ana shu narsa haqiqiy qadriyatga aylandi; odamzod ming yillardan buyon nechuk bu haqiqatni anglab yetmadi ekan — aql bovar qilmaydi.


  Xalqni millat baxt-saodati yo‘lida aynan buyuk ishlarga da’vat etuvchi, muhtaram nazoratchilarimiz elagidan o‘tgan ayrim gimnlargina odatdagi chegaradan chiqmaydi, xolos. Ammo ularni she’r deb bo‘ladimi? Ne baxtki, ular she’r emas. Ular mehnatkash ommaning ruhini chiniktiradi-yu, biroq tizginsiz va o‘ynoqi xayol parvoziga xalal bergani bergan. Masalan deganingizda, bizda haligidaqa sevgi qiynoqlariga giriftor bo‘lgan yuraklar sharhiga imkon bormi? Qora mehnatdan boshqasini bilmaydigan bizning jamiyatimizda xalqning ruhiy quvvati hech bir foydasi yo‘q — bunisi shundoq ham barchaga ayon — zavqu safoga boy berilishiga toqat qilib bo‘ladimi, axir?!


  Tabiiyki, hayotni bu qadar keng miqyosda yaxshilashga qaratilgan tadbirlarni kuchli hukumat ko‘magisiz amalga oshirishning imkoni sira ham topilmagan bo‘lardi. Noib Nitstsari boshqarayotgan bizning hukumat aynan ana shunday — kuchli va shuning barobarida demokratiyali hukumatdir. Boz ustiga deng, demokratiyachilik unga zarur fursatda — shunisi kammidi endi!— cho‘yandek mushtini ishga solib qolishga hargiz monelik qilmaydi. She’riyatni taqiqlash haqidagi qonunning ashaddiy tarafdorlaridan biri Taraqqiyot vaziri noib Volter Montikyaridir. U, nafsilamrini aytganda — millat irodasining ifodachisi va mudom, ta’bir joiz ko‘rilsa, yuksak demokratiyaviy g‘oyalar yo‘lini tutib kelgan shaxs. Xalq ruhiyatning bunday chirkin holati ifodalangan matohni o‘qib o‘tirishga toqat qilolmasligi-ku kundek ravshan bir narsa edi. Gap bu munosabatni butun jamiyat baxt-saodati uchun qat’iy huquqiy me’yorlar asosida mustahkamlab qo‘yishda qolgan edi.


  Ta’kidlash joizki, mazkur qonun fuqaroga ko‘pam tashvish keltirmaydi. Zero, kamdan-kam qonunlargina xalq uchun ushbu qonun kabi beziyon bo‘lishi mumkin. To‘g‘ri-da, bizda shu paytgacha kim ham she’r o‘qibdi deysiz! U biror mardumning gazagiga dori bo‘lganmidiki, o‘qilsa? Qonunda ma’n etilgan she’riy bitiklarni davlat va xususiy kutubxonalardan terib olish hech bir qiyinchiliksiz amalga oshirildi; boz ustiga, bu tadbir, go‘yo yelkamiz og‘ir yukdan nihoyat xalos etilgani kabi, umumiy bir ko‘tarinkilik va mamnunlik vaziyatida kechdi. Mahsulot ishlab chiqarish, buyuk inshootlar qurish, taraqqiyot ko‘rsatkichlarini tobora oshirish, sanoat va savdoni mustahkamlash, milliy salohiyatimizni yuksaltirish maqsadidagi ilmiy izlanishlarni qo‘llab-quvvatlash, naqliyotni muvaffaqiyatli rivojlantirish uchun yanada ko‘proq kuch-quvvat sarflash (qanday ajoyib so‘z!) — dangalini aytadigan bo‘lsak, mana, poeziya degani nima, muhtaram vatandoshlar! Yashasin texnika, aniq hisob-kitob, talabni, tonnalarni, metrlarni, baho ko‘rsatkichlarini, bozor narxlarini, tannarx va san’at asarlari deb ataluvchi matohlarning (agarda ular zarur deb topilsa) hayotiyligini sinchiklab o‘rganishga asoslangan turmush tarzi!


  Noib Volter Montik’yari qirq besh yoshda. U xiyla novcha va salobatli zot; ana qo‘shni xonadan uning xandon otib kulgani eshitilmoqda. (Unga keksa shoir Osvaldo Kanning qanday adabini bergaylari haqida hikoya qilmoqdalar. "Axir, men endi she’r yozmayapman-ku, — deya qichqirdi u sho‘rlik, — ont ichaman, o‘n besh yildirki she’r yozmayman! Don sotib kun ko‘ryapman — tamom-vassalom". "Lekin avvallari yozarding-ku, hayvon!"— Bejirim kiyingan, boshiga shlyapa bostirib, qo‘liga hassatayoq tutgan cholni shunday haqoratlar ila axlattepaga uloqtirdilar). Noibning kulgisiga quloq tuting, qanday kulmoqda? Ha, ishonavering, bu odam o‘ziga pishiq va uncha-munchaga qoqilmaydi. Ayvon panjarasiga arang suyanib, kechki shafaq libosidagi osmonga termuladigan va go‘zal xonimlar haqida baytlar o‘qiydigan lapashanglar ham odam bo‘ptimi! Montikyari ularning yuztasiga tatiydi!


  Umuman, bo‘larini aytadigan bo‘lsak, noibni qurshagan olamda hamma narsa aniq va ijobiydir. O’zi ham mutlaqo toshbag‘ir odam emas. Ish xonasi devorlariga taniqli musavvirlarning asarlari osib tashlangan; ular ko‘zni jimirlatib yurakka daxl qilmaydigan mavxum chizmalardir. Bu yerda xona sohibining — pokiza ma’naviy qadriyatlar homiysining beqiyos musiqiy ta’bidan dalolat beruvchi ohang tasmalari ham mavjud; tabiiyki, ular orasidan Shopenning chuchmal asarlarini topishingiz amrimahol, ammo Xindemitning barcha musiqalari to‘la-to‘kis yig‘ilgan. Kutubxonalar to‘g‘risida gap ochadigan bo‘lsak, u yerda ilmiy asarlar va hujjatli kitoblardan tashqari, hordiq chiqarar kezlarda o‘qish uchun mo‘ljallangan ko‘ngilochar asarlar ham yetarlicha. Shubhasizki, bular barchasi — hayotni hech bir qo‘shib-chatish va lo‘ttibozliklarsiz, haqiqiy tusda tasvirlashga harakat qilgan mualliflarning kitobidir; ularni mutolaa qila turib, xudoga shukrki, ko‘nglingizga g‘ulg‘ula tushishi va demakki, tarbiyangiz buzilishidan tashvishga tushmaysiz — garchi avvalgi zamonlarda (endi bunga ishonish qiyin) bunday holga yo‘l qo‘yilibgina qolmay, rag‘batlantirilgan bo‘lsa-da, unga mutlaqo aql bovar qilmaydi.


  Noibning qahqahasi yoqimli, eshitib maza qilasiz. Bu qahqaha zamirida qanchalar qudrat, iroda, umid, amaliy ishga ishonch yashirin! Lekin u biz tasavvur etayotgan kabi xotirjammi? She’r degan yaramas matoh tag-tugi bilan quritilganiga uning ishonchi komilmi?


  Bir kuni oqshom mahali u uyida qandaydir ma’lumotnomani ko‘zdan kechirib o‘tirar ekan, huzuriga xotini kirib keldi.


  — Volter, sen Jorjina qayoqqa daf bo‘lganini bilmaysanmi? —dedi u hovliqqan holda.


  — Yo‘q, xabarim yo‘q. Nima, biror kor-hol yuz berdimi?


  — U, borib darsimni tayyorlayman, degan edi. Ammo xonasida yo‘q. Chaqirib ham ko‘rdim — biror sas-sado eshitilmaydi. Qidirmagan joyim qolmadi.


  — U hoynahoy bog‘da bo‘lsa kerak.


  — U yerda ham yo‘q!


  — Unda biror dugonasinikiga ketgandir-da?


  — Allamahalda-ya? Nimalar deb vaysayapsan, ana, po‘stini dahlizda osig‘liq turibdi-ku!


  Er-xotin xavotirga tushib butun uyni ag‘dar-to‘ntar qilib chiqdi. Qani, qiz topilaqolsa! Montikyari hatto tomga ham chiqib ko‘rishga ahd qildi — hechqursa, vijdoni xiyla taskin topadi-ku. Bu yerda — tom shiftiga tiralgan to‘sinlar ostida bir uyum bo‘lib yotgan latta-putta, zski lash-lushlar ustida sokin va sirli shu’la o‘ynaydi. Yorug‘lik tom shiftidagi yarim doira shaklidagi tuynukdan tushmoqda edi. Uni kimdir ochib qo‘ygan. Anchagina ayoz bo‘lishiga qaramay, uning qizi, go‘yo samoga mahliyo bo‘lgan kabi, qo‘llari bilan tuynukka yopishib, jim qotib turardi.


  Tanho o‘zi bu yerda nima qilyapti? Noibning ko‘nglida alamli, noxush shubha bo‘y ko‘rsatdi va u zo‘r berib undan xalos bo‘lishga tirishdi. Biroq bari behuda.


  U bildirmaygina qizini kuzata boshladi, qiz esa boyagi holicha miq etmay, bor vujudi bilan ko‘zlarini katta ochib, qandaydir mo‘‘jizaning shohidi bo‘lgan kabi, uzoq-uzoqlarga termulardi.


  — Jorjina! — Qizcha sapchib tushdi va jonholatda qayrilib qaradi, yuzi bo‘zdek oqarib ketgan edi. — Sen bu yerda nima qilyapsan? — U lom-mim demadi. — Sen bu yerda nima qilyapsan? Gapir!


  — Hech narsa qilayotganim yo‘q, tingladim, xolos.


  — Tinglading? Nimani tinglading? Jorjina boshqa bir so‘z demasdan pastga chopib ketdi, zinadan uning o‘kirib yig‘lagani eshitildi va asta-sekin yig‘i tovushi uzoqlashib bordi.


  Noib tuynukni yopdi, ammo ketishdan oldin tepaga bir nigoh tashladi: uning shubhalari tarqamagan edi. Jorjina u yerda nimani ko‘rib qoldiykan? Qiziq, bu yerda tinglaydigan narsa bormi? Lekin, shunga qaramay... Axir, bu yerdan tomlarning bo‘g‘otiyu ship-shiydam daraxtlar, shohko‘chaning narigi tomoni bo‘ylab cho‘zilgan zavod korxonalari-yu o‘n besh kunliklar chamasi bo‘lib qolgan, shaharga oydin tus berib, odatdagidek shu’lalar taratuvchi bo‘zargan oy, uzun soyalaru bulutlarning tovlayishidan o‘zga hech vaqo ko‘rinmaydi-ku?! Berilib tinglaydigan biron bir tovush ham yo‘q. Tomlardagi eski to‘sinlarning g‘ichirlashi va shahar bo‘ylab taralib, ohistagina — kechaning aynan shu daqiqalaridagi ishlab chiqarish sur’atining tabiiy holda pasayishishi to‘liq mos ravishda tinchib borayotgan, nafas sasiga o‘xshash quloqqa zo‘rg‘a chalinadigan tovush bor, xolos. Barchasi shu qadar oddiyki, hech bir qizig‘i yo‘q. Ehtimol… (Tom sovuq, cherepitsalar oralig‘idagi tirqishlardan muzdek havo sizib chiqadi.) Ehtimol, aynan o‘sha yerda — to‘lishayotgan oy nuri bilan banogoh o‘zgacha tusga kirgan tomlar ustida — insof bilan aytganda, hatto noib Montikyarining o‘zi ham buni inkor etishga jur’at qilolmaydi — bu kajraftori falakning o‘zidek qadim she’r degan balo pusinib, nenidir kutib yotgandir? Qarangki, hatto bolakaylar, shu pokiza vujudlar ham, garchi hech bir zot u hakda gapirgan bo‘lmasa-da, o‘sha baloning ta’mini his etadi. Butun shaharda shu ahvol! Go‘yo qandaydir fitnaga hozirlik ko‘rilayotgandek. Ma’lum bo‘ladiki, bu la’natini qonunlar bilan ham, jazolar bilan ham, ommaviy mazaxlash bilan ham gumdon etishning imkoni yo‘q ekan-da? Demakki, ular erishgan narsalar bor-yo‘g‘i bo‘hton, jaholatini mukofot bilib munofiqlarcha maqtanish, qalbaki e’tiqoddan iboratmi? Xo‘sh, Montikyarining o‘zi-chi? Nainki uning ko‘nglida ham she’r tuyg‘usi yashirinib yotgan bo‘lsa?


  Salgina fursat o‘tib mehmonxonada xotini ro‘baro‘ keldiyu savolga tutdi:


  — Volter, nima, bugun mazang yo‘qmi? Rangingda rang qolmabdi-ya!


  — Qo‘ysang-chi bu gapingni. Men o‘zimni otdek his qilyapman. Hatto vazirlikka borib kelsammi deb turibman.


  — Shu paytda-ya? Bir tishlam non ham yemasdan-a?


  Montikyarining ko‘ngli alag‘da. U uydan chiqdi, ammo mashinaga o‘tirishdan oldin bir lahza xayolga toldi. Bugun ne bois oy bu qadar yop-yorug‘? Va o‘zicha bunday xayol ne oqibatlarga sabab bo‘lishini chamalab ko‘ra boshladi. Soat allaqachon o‘n yarimga borib qolibdi, shahar kun bo‘yi davom etgan og‘ir mehnatdan so‘ng tinchib, orom ola boshlagan. Ne bo‘lganda ham uning nazarida bugungi oqshom havoning o‘zi qandaydir boshqacha, unda arang ilg‘ab olinadigan hayot zarbi, anavi, deyarli qop-qora soyalar og‘ushida qandaydir tushuniksiz kuchlar hukm surayotgani seziladi; bamisoli kimlardir quvurlardan chiqayotgam tutunlar, daraxtlar tanasi, o‘chirib qo‘yilgan yonilg‘i qozonlari ortiga yashirinib, bir-biriga zo‘rg‘a anglashiladigan ishoralar qilayotgandek; go‘yo kimningdir isyonkor tuyg‘ulari tun paranjisi ostida betinim she’rni qutqarish chorasini izlayotgandek va daf’atan uni topadigandek...


  Hatto Montikyarining o‘zi noiloj holda e’tirof etadiki, uni ham qandaydir g‘alati tuyg‘u azobga solmoqda. Ne qilsinki, osmon gumbazi ostidan uning boshiga ham shu’lalar marjoni yog‘ilmoqda edi. Ne chora borki, uning yog‘ilishi hukumat haroriga batamom zid edi! Go‘yo ust-boshiga ko‘zga ko‘rinmas o‘rgimchak to‘ri ilashib qolgan kabi, u beixtiyor egnidan nimalarnidir sidirib tashlamoqchi bo‘ldi.


  U beixtiyor sergak tortib, mashinani haydab ketdi. Nihoyat, shahar markaziga yetib keldiyu, o‘zini bir oz yengil tortgandek sezdi. Bu yerdagi nurafshon chiroqlar — harqalay, unga shunday tuyuldi — oy shu’lasidan ko‘ra yorqinroq bo‘lib ko‘rinardi. Montikyari vazirlik binosiga kirdi va keng zinadan chiqib, sokin yo‘lak bo‘ylab ish xonasi tomon yurdi. Chiroqlar o‘chirilgani bois derazadan o‘sha la’nati yog‘du tushib turar edi. Faqat bir eshik tirqishidan chiroq nuri miltirab ko‘rinardi. Vazir o‘sha eshik yonida to‘xtadi. Bu — mudom raqamlarga ko‘milib yuradigan ilmiy tadqiqot bo‘limining boshlig‘i, o‘ta rasmiyatchi va ijrochi professor Karonesning xonasi edi. Ajabo, unga ne bo‘ldi ekan? Noib Montikyari eshikni ohista ochdi.


  Karones u tarafga orqa o‘girib o‘tirardi. Styli ustida mo‘‘jazgina chiroq shu’la sochib turar, u bo‘lsa bot-bot to‘xtab va anchagina xayolga tolib nimalarnidir qog‘ozga bitar edi. Bunday lahzalarda u o‘zi ham bilmagan holda qalamni labiga bosar va ilhomini axtargan kabi, nigohini ayvondagi oy nuriga yo‘g‘rilgan shisha eshikka qadardi.


  Bu oqshom Montikya yana bir insonni g‘ayriodatiy va hatto noravo mashg‘ulot ustida qo‘lga tushirmokda edi. Ilgarilari Karones hech qachon ishda bu qadar kech qolib ketmasdi.


  Montikyari serpat gilam ustidan jimgina yurib Karonesning tepasiga keldi va uning yelkalari osha astagina egilib, professor qoralayotgan qog‘ozga ko‘z qirini tashladi:


    O zabonsiz yog‘du, sen nechuk


    Ma’dan korxonalarining qop-qora qurum


    Devorlari osha chiqasan kulib?


    Afsonaviy sehrli chiroq


    Tilsiz toshni yoritdi hatto.


    Senga borar yo‘l lekin uzoq —


    Bir umrlik yo‘l erur raso!


    Men toliqqan nigohim bilan


    Atrofimga qarayman, hayhot!


    Sening nuring etar namoyon:


    Qanday g‘arib bizning bu hayot!


    Ko‘p sehrli va tanti dunyo,


    O’n besh kunlik oy,


    Narsalar olami...


    O’zing ayirmagin bulardan, Xudoy!


  Shu misralarni o‘qigach, vazir bir qo‘lini Karonesning yelkasiga qo‘ydi va bunday dedi:


  — Professor, shu ish sizdan chiqdimi?


  U bo‘lsa qo‘rquvdan tosh kabi qotib nimalardir deb valdirardi.


  "Professor, shu ish sizdan chikdimi?!" Ammo shu onda qo‘shni xonadagi telefon jiringlab qoldi, keyin yana qaydadir uzoqda — yo‘lakning oxirida telefonga til kirgandek bo‘ldi. So‘ngra uchinchi, to‘rtinchi bor telefonlar jiringlay ketdi... Va shu tariqa sokinlik qo‘ynidagi binoda, go‘yo javonlarga, chang bosgan pardalar ortiga bekinib olgan yuzlab odamlar orziqib kutilgan ishoradan nihoyat xabar topgani kabi, sirli ravishda hayot qayta jonlandi. Dastlab kimlarningdir mo‘ralab qaragani quloqqa chalindi, keyin butun tevarak-atrof shivir-shivir gaplar sasiga to‘ldi. So‘ng-so‘ng kimlarningdir tanish ovozlari, nimagadir da’vat etgani, shartta-shartta buyruq bergani, eshiklarning sharaqlab ochilib-yopilgani, yugurib borayotgan odamlarning olatasir shovqini, uzoqdagi baqir-chaqirlar eshitildi...


  Montikyari eshikni lang ochib, ayvon tarafga nazar tashladi. Vazirlik tegrasidagi bog‘da nimadir bo‘lganu barcha chiroqlar o‘chgan. Buning oqibatida oy nuri yanada yorqinroq va noxushroq ko‘zga tashlanadi. Ikki yoki uch kishi qo‘llarida mash’ala tutgan holda oydin shu’laga burkangan xiyobondan chopib ketdi. Keyin yosh o‘spirin qizil kamzulini silkitib ot choptirib o‘tdi. Ana, bino o‘rtasidagi ravonning ikki tarafiga bashang kiyingan, ko‘zni qamashtiruvchi qilich taqqan ikkita harbiy kelib turdi. Ana, ular qilichlarini samoga irg‘itdilar. Yo‘q, ular — qilich emas, g‘alaba mushaklari. Nog‘ora-karnayning yangroq ovozi bir taraldi-yu, olomon tepasidagi tilla ravoq kabi, havoda muallaq turib qoldi.


  Montikyariga hech bir izohning hojati yo‘q edi. Shundoq ham barchasi tushunarli: inqilob yuz berdiyu uning vazirligi qulatildi.


  Ruschadan Polvon Otabek tarjima qildi.

OEBPS/Images/dino_butssati.jpg
Dino
BUTSSATI

24
=
=
s |
2 :
o






